
MINUTI

Il-Minuti tas-Seduta Nru 435 li saret fl-24 ta' Novembru,  2000 ġew konfermati.

  THE DEPUTY SPEAKER (Onor. Michael Bonnici): Ninforma lill-Kamra li s-Sedja rċeviet:

Kopja tas-sentenza tal-Qorti tal-Maġistrati datata 21 ta' Novembru, 2000 fil-kawża Pulizija vs Owen Mallia; u

Rapport ta’ l-Ombudsman maħruġ fit-23 ta’ Ottubru, 2000 dwar ilment minn applikanti għall-post ta’ part-time loaders/cleaners ma’ l-Air Malta.

MISTOQSIJIET - TWEĠIBIET ORALI

FNIEK - DEMEL

21133. L-ONOR. CARMELO ABELA (f'isem l-Onor. Noel Farrugia)  staqsa lill-Ministru għall-Agrikoltura u Sajd: Jista’ l-Ministru jgħid kemm hija kkalkulata l-kwantita' ta' demel naturali li tipproduċi l-industrija lokali tal-fniek f'pajjiżna fuq bażi ta' sena?
  ONOR. NINU ZAMMIT(Ministru għall-Agrikoltura u Sajd): L-informazzjoni mitluba għad trid tinġabar u risposta tingħata f'xi seduta oħra.
BIĊĊERIJA - BEJGĦ TA' ĊANGA

21134. L-ONOR. CARMELO ABELA (f'isem l-Onor. Noel Farrugia)  staqsa lill-Ministru għas-Servizzi Ekonomiċi: Jista’ l-Ministru jgħid x'passi ttieħdu dwar l-ilment li għamlu l-bejjiegħa tal-laħam fil-21 ta' Settembru, 2000 dwar il-bejgħ ta' ċanga lil persuni li la għandhom vat number u lanqas ħanut tal-laħam?  

  ONOR. JOSEF BONNICI (Ministru għas-Servizzi Ekonomiċi):  Għandi għax naħseb li l-Onor. Interpellant qed jirriferi għall-bejgħ tal-laħam mill-biċċerija.  L-ittra li qed issir riferenza għaliha ġiet ikkupjata lill-ministru għall-agrikoltura u sajd u għaldaqstant nissuġġerixxi li din il-mistoqsija ssir lilu.

BEJJIEGĦA TAL-LAĦAM - ĊANGA

21135. L-ONOR. CARMELO ABELA (f'isem l-Onor. Noel Farrugia) staqsa lill-Ministru għas-Servizzi Ekonomiċi: Jista' l-Ministru jinformani x'passi ttieħdu dwar l-ilment taċ-ċertifikat taċ-ċanga li tressaq mill-meat sellers association nhar il-21 ta' Settembru, 2000 lill-ministeru?  X'inhija l-pożizzjoni llum?
  ONOR. JOSEF BONNICI:  Nirriferi lill-Onor. Interpellant għall-aħħar parti tat-tweġiba li tajt għal mistoqsija nru. 21134.

BIĊĊERIJA - CHILLERS
21136. L-ONOR. CARMELO ABELA (f'isem l-Onor. Noel Farrugia)  staqsa lill-Ministru għas-Servizzi Ekonomiċi: Jista' l-Ministru jinformani x'passi ħa dwar l-ilmenti tal-meat sellers association li saru nhar il-21 ta' Settembru, 2000 li fiċ-chillers fejn jitpoġġa l-majjal qed ikun hemm ilma jintenn ma' l-art?  

  ONOR. JOSEF BONNICI:  Nirriferi lill-Onor. Interpellant għall-aħħar parti tat-tweġiba li tajt għal mistoqsija parlamentari nru. 21134.

BIĊĊERIJA - INDAFA

21137. L-ONOR. CARMELO ABELA (f'isem l-Onor. Noel Farrugia)  staqsa lill-Ministru għas-Servizzi Ekonomiċi: Jista’ l-Ministru jinformani x'passi ħa dwar l-ilmenti li resqet il-meat sellers association fil-21 ta' Settembru, 2000 f'isem il-bejjiegħa tal-laħam dwar nuqqas ta' ndafa fil-biċċerija?  X'inhija s-sitwazzjoni llum?
  ONOR. JOSEF BONNICI:  Nirriferi lill-Onor. Interpellant għall-aħħar parti tat-tweġiba li tajt għal mistoqsija parlamentari nru. 21134.

  THE DEPUTY SPEAKER: L-Onor. Abela, mistoqsija supplimentari.

  ONOR. CARMELO ABELA:  Kien hemm xi dipartiment ieħor li rċieva lmenti dwar laħam li ma kienx ta' kwalita' tajba?  Normalment fejn jiġu rrapportati każi bħal dawn?

  THE DEPUTY SPEAKER: Il-Ministru

  ONOR. JOSEF BONNICI:  Il-mistoqsija li saritli kienet tittratta n-nuqqas ta' ndafa fil-biċċerija, xi ħaġa li ma taqax taħt id-dekasteru tiegħi, u għalhekk issuġġerejt li l-interpellanza ssir lill-ministru kkonċernat.

  Dwar l-ewwel parti tad-domanda, jekk konsumatur jagħmel complaint dwar xi prodott li ma jkunx tal-kwalita' li jkun qed jistenna, l-ewwel post fejn normalment imur huwa l-uffiċċju tal-konsumatur.  Pero' mbagħad hemm ukoll l-uffiċċju tal-kompetizzjoni ġusta, speċjalment meta si tratta ta' relazzjonijiet bejn negozjant u ieħor.  Anke meta xi ħadd ikollu xi lment u jkollu evidenza ta' xi forma ta' cartel, irid imur għand id-dipartiment tal-kompetizzjoni ġusta. Imbagħad hemm ukoll id-department of trade li għalkemm il-funzjoni tiegħu qed tinbidel, għadu qed jopera f'dan il-qasam. 

 L-ilmenti li għamlet il-meat sellers association tqajmu quddiem l-Onor. Edwin Vassallo, segretarju parlamentari fi ħdan il-ministeru tiegħi, li għandu l-inkarigu li jieħu ħsieb l-ismall business unit.  Issa l-Onor. Farrugia qed jirriferi għal ittra li telenka diversi issues, li wħud minnhom qed jiġu ttrattati u investigati b'kordinazzjoni bejn il-ministeru tiegħi u l-ministeru għall-agrikoltura.  Fejn jinstab li hemm raġun wieħed jista' jara kif jirranġa, u fejn forsi m'hemmx daqshekk raġun wieħed jista' jikkordina ma' l-assoċjazzjoni biex jara x'għandu jsir.

  Ma' dan nixtieq inżid li lili saruli sensila ta' mistoqsijiet - għar-rigward ta' chillers fil-biċċerija, għar-rigward ta' nuqqas ta' ndafa u anke dwar problemi ta' parking -  u wara li saret laqgħa bejn in-nies tal-ministeru, in-nies tal-biċċerija u l-assoċjazzjoni tal-bejjiegħa tal-laħam, intlaħaq ftehim li bis-saħħa tiegħu se jiġu rranġati d-diversi nuqqasijiet li hemm fil-biċċerija.

  THE DEPUTY SPEAKER: L-Onor. Abela

  ONOR. CARMELO ABELA:  Fid-dawl tal-problemi li jeżistu barra minn xtutna minħabba l-mad cow disease u minħabba mard ieħor, x'qed isir mid-dipartiment biex tiġi aċċertata l-validita' taċ-ċertifikati fuq laħam importat?

  THE DEPUTY SPEAKER: Il-Ministru

  ONOR. NINU ZAMMIT:  Li nista' ngħid hu li d-dipartiment tas-servizzi veterinarji qed jieħu l-prekawzjonijiet kollha sa l-inqas dettall biex jiċċertifika laħam importat, b'mod partikolari ċ-ċanga.  Nagħmilha ċara li laħam li jkollu aktar minn sentejn jew ikun ġej minn area kkontaminata, ma jistax jidħol.

  THE DEPUTY SPEAKER: L-Onor. Carmelo Borg, mistoqsija supplimentari.

  ONOR. CARMELO BORG:  Ma jaħsibx il-Ministru li pajjiżna għandu jieħu l-prekawzjonijiet kollha, anke fuq prodotti agrikoli li jiġu importati minn barra?  Qed ngħid  hekk għax minn studju li sar fl-Amerika rriżulta li fejn naqas l-użu tal-bexx u anke kkontrollaw ix-xiri ta' prodotti minn pajjiżi li jbixxu bl-addoċċ, ir-rata tal-mard tal-kanċer naqset bi 30%.  

  THE DEPUTY SPEAKER: Il-Ministru

  ONOR. NINU ZAMMIT: Naqbel perfettament ma' l-Onor. Interpellant f'dan ir-rigward għax kieku jiddependi minni naqta' l-użu tal-bexx minn issa stess.  Il-poplu jaf li aħna - u anke l-amministrazzjoni preċedenti - nimxu fuq sistema li permezz tagħha qegħdin bil-mod il-mod innaqqsu l-ammont ta' kimika u pestiċidi li jintużaw fuq prodotti agrikoli.  Issa wieħed irid jifhem li m'huwiex possibbli li din l-operazzjoni tagħmilha mil-lum għal għada.  

 Per eżempju, jekk għandek area li fiha normalment kien jintefa' l-methyl bromide, iridu jgħaddu xi ħames snin jew sitta sakemm din terġa' tiġi fl-istat naturali tagħha. Għaldaqstant huwa importanti li f'pajjiżna nkomplu naħdmu b'dan il-mod biex l-użu tal-kimika fil-produzzjoni agrikola jitnaqqas gradwalment fuq perijodu ta' snin.

  THE DEPUTY SPEAKER: L-Onor. Evarist Bartolo, mistoqsija supplimentari.

 ONOR. EVARIST BARTOLO: Ħalli mmur lura għall-istorja taċ-ċanga.  Id-dipartiment tas-servizzi veterinarji qal li l-annimali m'għandux ikollhom aktar minn 24 xahar.  X'passi qiegħed jieħu d-dipartiment biex l-awtoritajiet tas-saħħa jimmoniterjaw is-sitwazzjoni?  Għax issa fi Franza qegħdin jgħidu li 24 xahar m'humiex biżżejjed u hemm bżonn 30 xahar, voldieri s-sitwazzjoni qed tinbidel minn ħin għall-ieħor.  X'qed isir biex niżguraw li ma jidħolx laħam infettat?

  Ma ninsewx li fi Franza nqala dan l-allarm minkejja ċ-ċertifikati u t-tags li jitwaħħlu mal-laħam.  Milli jidher anke f'xi supermarkets Franċiżi anke wasal laħam infettat.  Il-ġimgħa li għaddiet iddiskutejna dan il-punt u għedna li l-awtoritajiet qegħdin jiskrutinaw iċ-ċertifikati. F'pajjiżna għandna mezz kif il-laħam jiġi ttestjat u ma noqogħdux biss fuq iċ-ċertifikati li jibagħtulna?

  THE DEPUTY SPEAKER: Il-Ministru.

  ONOR. NINU ZAMMIT: Veru li fi Franza qegħdin jgħidu li ċ-ċanga jista' jkollha sa 30 xahar, kif qed jgħid l-Onor. Bartolo, iżda fl-Italja dan il-perijodu niżżluh għal 18-il xahar.  Aħna qed ngħidu li ċ-ċanga m'għandux ikollha iżjed minn 25 xahar, jiġifieri qegħdin fit-triq tan-nofs.  Ovvjament is-sitwazzjoni tista' tinbidel minn ħin għall-ieħor u għalhekk irridu nassiguraw li l-laħam li jiġi minn area kkontaminata ma jidħolx f'pajjiżna.  

  Barra minn hekk, irridu wkoll noqogħdu attenti li ma jidħolx materjal li hu magħmul mill-iskart ta' l-annimali biex jintuża fil-produzzjoni ta' l-għalf. Il-ġimgħa l-oħra semmejna ż-żewġ kumpanniji prinċipali li jagħmlu dan it-tip ta' għalf, pero' wara li ċċekjajt sibt li hemm kumpanniji oħra żgħar li jipproduċuh.  Fil-fatt xi tliet ġimgħat ilu d-dipartiment tas-servizzi veterinarji ħareġ ċirkolari biex l-importazzjoni ta' prodotti li jkun fihom bonemeal jew laħmijiet oħra tiġi miżmuma u ma jitħallewx jidħlu f'pajjiżna.

  THE DEPUTY SPEAKER: L-Onor. Noel Farrugia, mistoqsija supplimentari.

  ONOR. NOEL FARRUGIA:  Jista' l-Ministru responsabbli mill-affarijiet tal-konsumatur - mhux il-ministru għall-agrikoltura, għax dak diġa' assigurana li l-kwalita' ta' laħam hija tajba - jassigura lil din il-Kamra li qiegħed jivverifika l-ilmenti li għamlu l-bejjiegħa tal-laħam biex iserraħ ras kulħadd li m'għandniex diffikultajitet?

  THE DEPUTY SPEAKER:  Il-Ministru.

  ONOR. JOSEF BONNICI: Jien nerġa' nirrepeti dak li diġa' għedt.  F'każi bħal dawn id-dipartiment tal-konsumatur jimxi id f'id mad-dipartiment ta' l-agrikoltura, li għandu l-mezzi biex ikun jista' jittestja u jissorvelja l-kwalita' tal-prodott.  

 THE DEPUTY SPEAKER: L-Onor. Borg.

  ONOR. CARMELO BORG:  Bir-rispett kollu lejn kulħadd, din il-mistoqsija għadha ma ġietx risposta. (Interruzzjonijiet) Jiġifieri d-dipartiment m'huwiex attrezzat biex jiċċekkja l-prodotti li jiġu minn barra ħalli ma noqogħdux biss fuq iċ-ċertifikati ta' ħaddieħor?  Iċ-ċertifikati dejjem jistgħu jkunu mbagħbsa.  Apparti li jekk inkunu attrezzati kif suppost, mhux biss inkunu nistgħu nittestjaw prodotti li jiġu minn barra, imma anke dawk lokali.  

 THE DEPUTY SPEAKER: Il-Ministru

  ONOR. NINU ZAMMIT: Qed nieħu gost bil-mod kif qed ipoġġi l-mistoqsija tiegħu l-Onor. Borg.  L-Onor. Membru qed jistaqsi jekk pajjiżna għandux  certification.  Aħna normalment noqogħdu fuq iċ-ċertifikat li jiġi minn barra mal-prodott, peress li għad m'għandniex laboratorju li jista' jagħmel analisi fid-dettal. Jiena persważ li meta titwaqqaf l-istandards authority se jkollna laboratorju li jkun fih l-apparat neċessarju biex nagħmlu ċertu tip ta' certification, pero' xorta waħda mhux se jkun kapaċi jagħmel is-certification kollha.  Meta niġu biex nanalizzaw l-ilma, per eżempju, ikollna nibagħtu kampjun barra minn Malta għax filwaqt li aħna m'għandniex l-apparat neċessarju, barra minn Malta għandhom laboratorji speċjalizzati.  Jiena nixtieq li xi darba jkollna laboratorji li jagħmlu kull xorta ta' analisi.

   THE DEPUTY SPEAKER: L-Onor. Bartolo.

  ONOR. EVARIST BARTOLO: Jiġifieri bħalissa f'pajjiżna m'għandniex l-attrezzaturi biex nanalizzaw biċċa ċanga u naraw fihiex il-BSE jew le?
 THE DEPUTY SPEAKER:  Il-Ministru.

 ONOR. NINU ZAMMIT: Sur President, jien informat li għandna biex nagħmlu ċertu tip ta' analisi, pero' ma naħsibx li nistgħu nagħmlu certification biex naraw jekk biċċa laħam ikunx fiha traces ta' BSE.   Meta dan l-aħħar kellna problema dwar l-export tal-patata, lanqas kellna l-apparat neċessarju biex nagħmlu ċerta analisi u kellna nibagħtuha fi tliet laboratorji differenti barra minn Malta.  Nispera li għad jasal iż-żmien meta nkunu nistgħu niftaħru li għandna laboratorju li jagħmel dawn it-tip ta' analisi.

  THE DEPUTY SPEAKER:  Grazzi.  Il-ħin tal-mistoqsijiet għadda. Il-ViċiPrim Ministru. 


TQEGĦID TA' KARTI 

  ONOR. LAWRENCE GONZI (Viċi-Prim Ministru u Ministru għall-Politika Soċjali):  Sur President, inqiegħed fuq il-Mejda tal-Kamra:-

Tabella li turi l-għadd ta’ applikazzjonijiet invalidi għal skemi differenti ta’ l-awtorita’ tad-djar, bi tweġiba għal mistoqsija parlamentari nru. 21431;

Kopja tar-rapport annwali tar-research and policy development unit ta’ l-awtorita’ tad-djar għall-perijodu bejn il-15 ta’ Lulju 1999 u l-15 ta’ Ottubru 2000, bi tweġiba għal mistoqsija parlamentari nru. 21435.

  THE DEPUTY SPEAKER: Il-Ministru Josef Bonnici.

  ONOR. JOSEF BONNICI:  Sur President, inqiegħed fuq il-Mejda tal-Kamra:-

Avviż Legali Nru 240 ta' l-2000  -  ordni ta’ l-2000 dwar deterġenti u prodotti konnessi (ordni nru 48 ta’ l-2000); u

f’isem il-Ministru tal-Ġustizzja u Gvern Lokali qiegħed fuq il-Mejda tal-Kamra:-

Avviż Legali Nru 238 ta’ l-2000 – korrezzjoni ta’ l-Att dwar it-Taxxa fuq l-Income, Kap. 123;  

Avviż Legali Nru 239 ta’ l-2000  -  Avviż ta’ bidu fis-seħħ ta’ korrezzjoni ta’ l-Att dwar it-Taxxa fuq l-Income, Kap. 123; u

K.L.B.L. 16/20/2000  -  bye-laws ta’ l-2000 dwar skips u reċipjenti pubbliċi (Dingli).

  THE DEPUTY SPEAKER: Grazzi. Mozzjonijiet?  Stqarrijiet Ministerjali?  Ordnijiet tal-Ġurnata.


ORDNIJIET TAL-ĠURNATA

MOZZJONI BIEX IL-KAMRA TMUR F'KUMITAT TA' PROVVISTA GĦALL-KONSIDERAZZJONI TA' L-ESTIMI ĠENERALI TA' SPIŻA GĦAS-SENA 2001 

  THE DEPUTY SPEAKER: Illum għandna r-risposta għall-budget tal-Kap ta' l-Oppożizzjoni. 

  Bis-saħħa tal-ftehim milħuq, nistieden lill-impjegati tal-Public Broadcasting Services biex jidħlu fil-Kamra sabiex jittrasmettu dirett fuq it-televiżjoni d-diskors tal-Budget.

  Nistieden ukoll lill-fotografi tal-media u tad-DOI sabiex jiġbdu ritratti għall-ewwel ħames minuti.
L-impjegati tal-PBS daħlu fil-Kamra.
  ONOR. ALFRED SANT (Kap ta' l-Oppożizzjoni): Sur President, wara li bħal-lum ġimgħa smajt id-diskors tal-budget għas-sena 2001 mill-ministru tal-finanzi, irrid ngħid li minkejja l-ħafna manuvrar li sar  biex jipprovaw jimmontawh bħala xi kapolavur, il-kelma li toħroġli biex nispjega dak li qed jiġi ppreżentat lill-poplu hija falliment, falliment ta' viżjoni, falliment ta' ħaqq, falliment ta' ġustizzja soċjali, falliment ta' direzzjoni u falliment ta' tmexxija.  Dan kollu minkejja li l-budget inħadem bil-laptop skond ma qalulna.  Jiġifieri minkejja li kellna dik it-teknoloġija moderna ħarġu dawn il-fallimenti kollha.  

  Jiena nikkritika ħafna lil "The Times",  biss l-għada tal-budget ħassejtni tassew solidali ma' l-editur u ma' min imexxi dan il-ġurnal għax fil-front page kien hemm dan:  "Sacrifices paying off - John Dalli", jiġifieri x'qal il-ministru tal-finanzi.  Hekk ikkwotawh. Is-sagrifiċċji ma sarux ta' xejn, qed jissarrfu.  Imbagħad taħt,  fl-istess paġna ta' "The Times",  kellhom l-għerf li għamlu riklam tal-margarine li jgħid: "I can't believe the headlines these days!",  u nixtieq li din il-faċċata npoġġiha fuq il-Mejda tal-Kamra.  Veru ħassejtni solidali ma' ta' "The Times''.  Sewwa għamlet "The Times" għax minkejja l-propoganda kollha tal-gvern biex permezz ta' dan il-budget juri li kollox miexi fuq ir-rubini, in-nies m'għadhiex temmen. Biżżejjed naraw x'qal il-ministru tal-finanzi stess dwar il-budget tas-sena 2000.  Dak iż-żmien, sena ilu, ma semmiex sagrifiċċji, anzi bil-maqlub. 

  Fit-23 ta' Novembru ta' sena ilu fuq Radju 101 il-ministru tal-finanzi qal hekk:

"Il-messaġġ ċar li joħroġ mill-budget għas-sena d-dieħla hu wieħed ta' serħan il-moħħ."

Tajba din, mela s-sena li għaddiet kien budget ta' serħan il-moħħ u din is-sena sar budget ta' piżijiet u sagrifiċċji! Issa l-punt huwa li l-gvern jipprova jippompja dan il-budget bħala wieħed li m'għandux piżijiet fuqu għax tas-sena li għaddiet biss kien bil-piżijiet.  Jien ma nistax nifhem,  għax għas-sena 2000 bil-budget li ġie ppreżentat sena ilu, il-gvern qal li ġabar Lm62 miljun f'żieda mid-dħul tat-taxxi, u għas-sena 2001, f'dan il-budget ta' bla piżijiet, il-gvern qed jgħid li se jiġbor is-somma ta' Lm56 miljun minn żieda fid-dħul tat-taxxi.  Jiġifieri d-differenza bejn il-budget ta' sagrifiċċji u piżijiet għas-sena 2000 u l-budget tas-sena id-dieħla hija ta' ftit miljuni.  Allura jidher ċar li l-piżijiet u d-dwejjaq li ċ-ċittadini ħassew bil-budget ta' din is-sena se jibqgħu għaddejjin.  

  Biex inkunu għedna kollox, huwa veru li n-nies li kienu qed jistennew taxxi ġodda bil-kbir f'dan il-budget ħadu n-nifs, imma dawn għamlu hekk għax mingħalihom li m'humiex se jintlaqtu ħażin minnu meta qrawh fuq il-karta. Huwa veru wkoll li dawk in-nies li wara l-ftaħir tal-gvern dwar kemm kollox sejjer ħarir stennew li se jkun hemm xi benefiċċji ġodda u tajba f'dan il-budget - budget tas-sena 2001 wara s-swat tal-budget tas-sena 2000 - spiċċaw ħarġu diżappuntati, għax benefiċċji ġodda, ħlief għal dawk li jinsabu fl-aqwa kategoriji tad-dħul, dan il-budget m'għandux. Il-budget ħaseb biex jagħti benefiċċji ġodda biss lil min għandu dħul għoli.  

  Min-naħa l-oħra mbagħad - u iktar ma jgħaddi ż-żmien iktar qed jidher dan il-fenomenu - in-nies illi daħlu fid-dettal dwar il-miżuri tal-budget ħarġu mħassba u qed jitħassbu dejjem aktar.  Ikkonfermaw illi erġajna tlaqna għal għonq it-triq ta' bejn l-1992 u l-1996,  meta l-verita' kienet tinħeba u meta l-finanzi tal-gvern kienu sejrin mill-ħażin għall-agħar.  Veru li dak iż-żmien, jiġifieri bejn l-1992 u l-1996,  ħlief għall-VAT, ma kienx hemm fuq il-karta xi xita ta' taxxi ġodda kif kellna fil-budget tas-sena 2000,  biss dak iż-żmien l-istess Ministru tal-Finanzi kien busy ħafna bil-laptop tiegħu jħott il-finanzi tal-gvern biex mingħalih jidher sabiħ. U ħafna nies qed jirrealizzaw issa li bit-taxxi b'kollox bħalissa għaddejjin mill-istess karriera.

 F'dan is-sens il-kampanja tal-GWU "Issa Daqshekk"  ħalliet il-frott tagħha, għax għas-sena 2001 taxxi ġodda bħala taxxi ġodda fuq il-karta ma tantx jidher li daħlu, biss il-punt huwa li l-ministru tal-finanzi din is-sena ma kellux għalfejn idaħħal taxxi bħala taxxi ġodda, għax is-sena li għaddiet ħoloq magna taż-żrar ta' taxxi li l-effetti tagħha se jkomplu jinħassu fis-sena li ġejja.  Minkejja l-kliem sbieħ dwar it-tnaqqis ta' spiża tal-gvern,  bħal-lum ġimgħa kellna ħafna kliem sbieħ dwar kif il-gvern determinat li jnaqqas l-ispiża tiegħu.  Min jifli dak li għaddej u jifli ċ-ċifri li ġew ippreżentati jirrealizza li l-gvern m'huwiex lest, ma jistax, ma jafx kif u ma jridx jieħu xi azzjoni serja biex tassew inaqqas in-nefqa dejjem tikber, li qed jonfoq, minn sena għal sena.  U din li qed iżżid il-piżijiet fuq il-poplu, fuq l-Istat, fuq il-pajjiż.  Hawn qiegħed il-bużillis!

  Issa mbagħad hemm xi ħaġa li hija agħar minn hekk, il-fatt illi l-gvern qiegħed jibqa' determinat li ma jgħidx il-verita' kif inhi, li jaħbi l-verita', li jiġri x'jiġri jrid jibqa' juri kollox roża kemm jista' minkejja l-verita' kif inhi.  U issa qed toħroġ ċara wkoll li anke lest ibagħbas iċ-ċifri biex bihom jgħatti dak li jkun għaddej.  Fil-fatt għalhekk il-budget reġa' kkonferma li viżjoni u s-sens ta' direzzjoni huma nieqsa, ħlief għal ħaġa waħda, jekk din tista' ssejħilha viżjoni jew direzzjoni, ħaġa waħda, li tossessjona lill-gvern, lill-prim ministru u lill-ministri tiegħu li  akkost ta' kollox iridu jdaħħlu lil Malta membru sħiħ ta' l-Unjoni Ewropea, u dik biss qed jiffissaw ruħhom fiha.  Biex inkunu għedna kollox hemm ironija kbira mbagħad li toħroġ mill-budget tas-sena 2001.  

  Meta konna fil-gvern aħna,  sentejn u nofs ilu kienu jakkużawna li aħna gvern tal-calculator  u li jien tal-calculator. Min ħares lejn dan il-budget jew sema' id-diskors tal-ministru tal-finanzi bħal-lum ġimgħa isib l-ironija  li kemm il-budget u kemm il-mentalita' warajha huma ta' gvern ossessjonat dwar kif jaħdem il-laptop.  U l-affarijiet li jolqtu u li jikkonċernaw lill-ħaddiema, in-nies tax-xogħol, is-self-employed iż-żgħar, l-anzjani, il-pensjonanti u ż-żgħażagħ ma smajna xejn dwarhom. Smajna biss iċ-ċifri li ngħataw lill-ministru tal-finanzi u lill-gvern  mil-laptop.  Issa fl-istess ħin huma dawn in-nies li se jkunu qed iġorru l-ispejjeż u l-piżijiet effettivi tal-budget li ġej.  U allura wieħed jiskanta kif minn dan il-laptop li ħadem fuqu l-ministru tal-finanzi, iċ-ċittadini, il-ħaddiema, l-anzjani u ż-żgħażagħ huma nieqsa għal kollox. 

  Barra dan dawn huma ċifri li ħafna minnhom, kif se naraw aktar 'il quddiem, huma vvizzjati, maħduma ħażin u huma mbagħbsa. In-nies drat illi l-gvern ta' Fenech Adami tisimgħu jwiegħed il-ġenna fl-art fil-futur, u mbagħad tisimgħu wkoll jikkritika u jmaqdar lil min ma jaqbilx miegħu,  u mbagħad meta jiġi biex iwettaq dak li  

wiegħed,  jibqa' ċass u l-affarijiet li jkun wiegħed ma jiġrux.  Sur President, ħa naqra silta - topika din il-ħaġa, kulħadd jifhem għal xiex qed nirreferi - mid-diskors li ta fil-ftuħ tal-parlament il-President tar-Repubblika ta' dak iż-żmien,  fl-Lulju 1987, tlettax-il sena u erba' xhur ilu.  

  Il-President tal-Repubblika, fl-insedjament ta' l-ewwel gvern ta' Fenech Adami, kien qal hekk:

"Problemi oħra ukoll hemm fil-provvista ta' l-elettriku.  Il-politika  tax-xiri ta' l-irmixk ta' ħaddieħor llum tfisser li l-power station tal-Marsa tiddependi minn ġeneraturi qodma li jissewwew kemm jissewwew qatt ma tista' torbot fuqhom.  Qed jiġu studjati b'urġenza sistemi ta' trasmissjoni għal Malta u għal Għawdex u pjan għall-bini ta' power station x'imkien ieħor.  Dan jieħu ż-żmien, iżda l-gvern beħsiebu jissoda l-provvista ta' l-elettriku mill-aktar fis."

Dan intqal tlettax-il sena u erba' xhur ilu.  Infaqna l-miljuni u l-poplu, mill-esperjenza tiegħu stess, qed jara li minn fejn tlaqna erġajna lura u bqajna fejn konna.  Mhux ta' b'xejn li l-poplu qiegħed jieħu mingħajr serjeta' l-wegħdi li qed jagħmel il-gvern f'ħafna oqsma differenti. Jiena se npoġġi wkoll fuq il-Mejda tal-Kamra dawn id-dokumenti biex wieħed ikun jista' jpoġġihom fil-kuntest tagħhom.  Aktar minn hekk il-punt dwar dan il-budget jibqa' dan.  Mill-ġdid il-budget qed ipoġġi piżijiet kbar fuq il-familji bi dħul baxx u dħul medju u dan huwa punt kardinali għal kif ħadem il-ministru tal-finanzi f'dawn l-aħħar snin.  

  Sur President, matul id-diskors tiegħi nixtieq inkopri ħames oqsma.  L-ewwelnett nixtieq nagħti ħarsa lejn il-qagħda ekonomika tal-pajjiż, u din  imbagħad għandha twassalni biex niddiskuti ċ-ċifri li qed jippreżenta l-gvern u nagħtu ħarsa lejn it-tbagħbis li jinsab għaddej fihom.  Imbagħad nixtieq li  nitkellem dwar il-qagħda finanzjarja tal-gvern. Wara nixtieq inħares lejn il-qasam soċjali fir-rigward tal-budget u fl-aħħar nitkellem dwar l-istrateġija li biha  miexi l-gvern biex akkost ta' kollox idaħħal lil Malta membru sħiħ fl-Unjoni Ewropea, ħaġa li qed toħloq disgwid kbir fil-pajjiż u ħafna u ħafna problemi għal-lum u għal li ġej. Sur President, se nibda bil-qagħda ekonomika li għandu l-pajjiż.  

  Hija ħaġa normali li fi żmien il-budget niddiskutuhom dawn l-affarijiet,  għax apparti mid-diskors tal-ministru tal-finanzi u apparti mill-financial estimates, il-gvern joħroġ ukoll l-economic survey li jagħti ħarsa fuq disa' xhur ta' ħidma ta' l-ekonomija u jara eżattament l-ekonomija kif marret.  Issa mill-ġdid, minkejja l-isforzi kbar li saru f'din il-pubblikazzjoni, il-window-dressing tagħha, il-creative accounting tagħha, il-mod kif jitbandlu ċ-ċifri, joħroġ ċar li t-tkabbir ta' l-ekonomija mhux sejjer b'rata sodisfaċenti f'dan il-pajjiż.  Effettivament allura rridu naraw ftit x'inhuma l-affarijiet li qegħdin imorru ħażin u għaliex sejrin ħażin. 

  Skond l-istatistika murija fl-economic survey, il-GDP kiber matul is-sena daqs 7% jekk tkejjel bi flus kontanti,  imma jekk imbagħad tqis l-għoli tal-ħajja, jiġifieri tneħħi l-effett tal-prezzijiet li qed jogħlew, l-ekonomija żdiedet f'termini reali b'4.3%.  Il-problema hi li ma tistax toqgħod fuq dawn iċ-ċifri qishom kienu l-Bibbja,  għax l-economic survey minn sena għal sena biddel iċ-ċifri.  Per eżempju, is-sena li għaddiet l-economic survey qalilna li l-ekonomija - jiġifieri l-GDP nerġa' ngħid - kibret bir-rata ta' 6.3% jekk tkejjel bi flus kontanti u kibret bir-rata ta' 4.4% f'prezzijiet reali, mentri l-economic survey ta' din is-sena qed jgħidilna li s-sena li għaddiet ħadu falza stikka u kkalkolaw ħażin. Fil-fatt issa qed jgħidulna li s-sena li għaddiet l-ekonomija ma kibritx b'6.3% fi flus kontanti imma b'5.6%, jiġifieri avarija ta' minus Lm13 f'kull Lm100.  Qed jgħidulna wkoll li filwaqt li s-sena li għaddiet qalulna li f'termini reali, flus reali, l-ekonomija kienet kibret b'4.4%, illum qed jgħidulna li ħadu falza stikka u fil-fatt żdiedet biss bi 3.3%, jiġifieri avarija ta' Lm25 f'kull Lm100.  Dawn m'humiex xi differenzi ċkejkna.  

  Mela llum, mingħajr ma għadna dħalna fil-kwestjoni tat-tbagħbis, ma nistgħux nieħdu b'għajnejna magħluqa ċ-ċifri ta' kemm qed tikber l-ekonomija llum kif qed ipoġġuhomlna quddiemna fl-economic survey.  L-esperjenza turi li x'aktarx dawn iċ-ċifri qed jiġu mbuttati 'l quddiem biex juru rata ta' tkabbir ekonomiku akbar milli fil-fatt qed ikollna jew kellna.  U dan mbagħad huwa backed up mill-ilmenti li nisimgħu minn operaturi ekonomiċi fl-oqsma tat-turiżmu, ta' l-industrija, tal-manifattura, ta' distribuzzjoni u tal-kummerċ, li kollha juru li hemm xi ħaġa li m'hijiex sejra tajjeb. Għalhekk naħseb li huwa sew li għandna nduru għas-setturi wieħed wieħed biex naraw eżattament x'qed jiġri fihom,  u nibda bit-turiżmu, Jiena jiddispjaċini li jkolli nuża dawn iċ-ċifri imma biex tipprova tifhem dak li jkun għaddej sfortunatament ikollok bilfors tibbumbardja biċ-ċifri.  

  Fl-1996 gvern Laburista kien sab it-turiżmu settur abbandunat, riesaq lejn kriżi - kien qisu Cinderella ​- u minnufih konna ħadna passi qawwija biex nagħtuh in-nifs.  Naqqasna l-piżijiet tat-taxxi illi l-gvern ta' Fenech Adami qabel Ottubru 1996 kien poġġa fuq it-turiżmu. Ftaħna inizjattivi ġodda biex ikollna attrazzjonijiet oħra u ġodda fit-turiżmu bħal  golf course, cruiseliners, casino, yacht  marinas. U mbagħad mexxejna l-proġetti l-kbar f'Buġibba, Wied il-Għajn, Marsaxlokk, ix-Xlendi, Għawdex, biex niftħu u ntejbu dawk l-oqsma li kienu tħallew sena wara sena jmorru lura u jiżdingaw. U konna qegħdin lesti biex isir titjib ta' l-istess mod f'Paceville, San Ġiljan  u Tas-Sliema.  Apparti minn hekk daħħalna wkoll l-operaturi tat-turiżmu fil-pjani li konna qed nagħmlu biex inkabbru s-swieq u noħolqu oħrajn ġodda.  B'riżultat  ta' din il-ħidma, Sur President, it-turiżmu reġa' telaq.   

  Bejn Jannar u Settembru ta' l-1996 it-turisti li ġew Malta kienu niżlu għan-numru ta' ftit aktar minn 846,000. Il-gvern Laburista tellagħhom fl-ewwel disa' xhur ta' l-1998, jiġifieri sentejn wara, għaċ-ċifra ta' ftit aktar minn 941,000, jiġifieri f'sentejn kellna żieda ta' 11.2%.  Issa x'ġara minn dak iż-żmien 'l hawn?  L-ewwelnett hemm biża' kbir ta' staġnar fit-turiżmu.  Minn sentejn 'il hawn kulma żdiedu t-turisti bejn l-ewwel disa' xhur ta' l-1998  u l-ewwel disa' xhur ta' din is-sena kien bi 33,000, jiġifieri tlajna għal 974,000 ruħ, jiġifieri żieda ta' 3.4%  f'sentejn.  Dan huwa żvilupp inkwetanti ħafna,  Sur President.  

  Barra minn hekk in-numru ta' ljieli li t-turisti qed iqattgħu fostna qed jonqos. Kien ta' aktar minn 9 miljun lejl fl-ewwel disa' xhur ta' l-1998, jiġifieri fl-aħħar disa' xhur ta' tmexxija ta' gvern Laburista u issa waqa' fl-ewwel disa' xhur ta' din is-sena għal ftit aktar minn 8.1 miljun lejl, waqgħa mhux żgħira f'temp ta' sentejn.  L-istess ħaġa qed tiġri fid-dħul mit-turiżmu, jiġifieri kemm il-pajjiż qed idaħħal flus mit-turiżmu li qed jiġi lejh.  Fl-ewwel disa' xhur ta' l-1999, is-sena li għaddiet, id-dħul kien ta' 

Lm208.5 miljun.  Din is-sena nieżel għal Lm203.6 miljun.  Issa dan ġara minkejja li hemm numru ta' lukandi ġodda li l-bini tagħhom kien telaq fi żmien it-tmexxija Laburista u issa ġew on stream, jiġifieri bdew jaħdmu u bdew joperaw.  

  Biex tgħaxxaqha  l-gvern qed jgħid li l-impjiegi fit-turiżmu biss minn 9765 telgħu  għal 9963 fuq is-sena ta' qabel, żieda ta' ftit inqas minn 200 li bl-ebda mod  ma tirrifletti x'messu ġara bil-lukandi u l-attrezzar l-ieħor li daħal on stream.  Din mas-sitwazzjoni li għandha x'taqsam mal-cruise passenger, jiġifieri passiġġieri li jiġu Malta fuq cruise, li s-sena li għaddiet kellna 144,000 minnhom.  Din is-sena dawn naqsu wkoll u niżlu għal 124,000.  Minflok  jagħti spjega għal din il-ħaġa, l-economic survey jibqa' għaddej qisu li ma ġara xejn. Effettivament anke f'dan il-qasam l-economic survey,  miktub mill-Onor. Josef Bonnici,  jippretendi li kollox qisu miexi fuq ir-rubini, lanqas biss jagħti analisi ta' kif sejrin l-affarijiet. Imbagħad biex tkompli tgħaxxaqha għandna l-ministru għat-turiżmu li jmexxi b'id tat-tiben, ngħidilha jien, u għalhekk l-affarijiet isiru qishom tiben fit-turiżmu.  Ħalli ndur issa għas-settur tal-manifattura, Sur President.

  Hawnhekk ukoll,  minkejja l-isforzi li għamel l-Ministru Bonnici fl-economic survey biex jipprova jagħti stampa sabiħa, l-affarijiet mhumiex gustużi - biex nuża espressjoni tal-Viċi Prim Ministru! - għaliex effettivament dieħel il-ġelu hemmhekk. Il-bejgħ totali tal-manifattura żdied  bi 28.2%, l-esportazzjoni żdiedet b'36.4%, li jidhru li huma ċifri notevoli, waqt li l-bejgħ fis-suq lokali  baqa' l-istess, anzi naqas marġinalment.  Imbagħad trid tara sewwa dawn iċ-ċifri għax mhux billi l-Onor. Bonnici jistampalna ċ-ċifri hekk. Insibu li meta tneħħi kategorija waħda tal-manifattura,  dik li f'ċerti setturi tal-klassifikazzjoni jsejħulha s-settur tal-communication  equipment and apparatus, issib li barra minn dan is-settur ma kien hemm l-ebda żieda fil-bejgħ totali tal-manifattura. Kien hemm biss żieda ta' 0.2%, ċertament ċaqlieqa żgħira. Issa x'hemm fis-settur tal-communication equipment and apparatus? Min hemm f'dan is-settur? Hemm il-fabbrika ta' l-ST Microelectronics li tinsab f'Ħal Kirkop. Hi  li qiegħda timbotta 'l quddiem l-esportazzjoni u l-bejgħ. L-istess ħaġa tirriżulta fil-qasam ta' l-impjiegi. 

  L-impjiegi fil-qasam tal-manifattura x'sar minnhom? Il-ħaddiema fis-setturi ta' l-ikel, iż-żraben, il-ħwejjeġ, l-injam,  l-għamara, il-prodotti  tal-karta, il-ġild, il-prodotti mhux metalliċi, il-makkinarju, it-tagħmir għat-trasport naqsu.  Issa mill-ġdid, skond l-economic survey innifsu, settur wieħed biss li żied l-impjiegi b'710, u dan hu s-settur tal-makkinarju elettroniku.  U min hu, Sur President?  L-ST Microelectronics.  

  Issa mbagħad tibda tgħid: Imma l-investiment kif sar?  Kellna lill-Onor. Bonnici  li  f'dawn l-aħħar xhur ftaħar kemm kien dieħel investiment  u jiena se nikkwota minn dak li kiteb hu stess fl-economic survey. Minkejja dan issib li patafjun ta' industriji naqqsu l-investiment  tagħhom u nista' nsemmihomlok, Sur President. Dawn qegħdin fis-setturi ta' l-ikel u x-xorb, it-tessili, il-ħwejjeġ, il-ġild, l-istampar u l-pubblikazzjoni, il-kimika, il-plastic u l-gomma, il-metalli fabbrikati, il-makkinarju u t-tgħamir, il-makkinarju elettroniku, it-tagħmir tat-trasport, u mbagħad hemm industriji oħra li prattikament ma għamlu l-ebda investiment ġdid. 

  Dawn kienu nefqu forsi Lm1,000 biex jixtru karozza leased  u issa se jkollhom il-fringe benefits jintaxxawielhom u jerġgħu jneħħuha mill-investiment.  Dawn ma jkunu investew prattikament xejn, injam, metalli bażiċi, makkinarju ta' l-uffiċċju, prattikament  ma investew xejn. Mela aktar minn 83% ta' l-investiment ġdid li sar fl-industrija sar minn settur wieħed, mill-ġdid dak tal-communication equipment and apparatus, jiġifieri l-ST Microelectronics. Jiġifieri ninsabu quddiem sitwazzjoni ċarissma ta' staġnar fis-setturi industrijali kollha u din il-ħaġa ilha għaddejja tista' tgħid mis-sena l-oħra. U kieku ma kenitx għal ST Microelectronics l-industrija Maltija sejra l-baħar għal kollox. 

  Jien naħseb li jkun tajjeb  li hawnhekk infakkar  li meta fl-1996  dħalna fil-gvern sibna li l-ST Microelectronics kienet imdejqa mhux ftit. Niftakar li dak iż-żmien kien jiġi jkellimna l-Onor. John Attard Montalto, li dak iż-żmien kien il-ministru responsabbli mill-industrija, fuq il-bżonn li wieħed jiddiskuti inċentivi ġodda għalihom biex ikomplu jinvestu. Min-naħa l-oħra l-gvern kien qiegħed għaddej b'dikjarazzjonijiet 'l hemm u dikjarazzjonijiet 'l hawn li ma riduhomx li jkollhom daqshekk piżijiet il-ST Microelectronics, u għedna li la dawn qegħdin hawn jikbru kemm jistgħu, imma rridu nipprovaw inġibu investiment ġdid.  U kieku ma ħadniex action biex nagħtuhom sodisfazzjon, kieku dawn mhux ma jimxux 'il quddiem kienu imma kienu jnaqqsu u anke kienu lesti li jitilqu. 

  Jien naħseb li ħadna action tajba bl-imbuttatura tal-ministru ta' l-industrija ta' dak iż-żmien biex dik il-ħaġa insolvuha. Fil-fatt ninsabu f'pożizzjoni li sa ftit taż-żmien ilu konna ngħidu li gvern Nazzjonalista kien jittratta lit-turiżmu bħala Cindirella.  It-turiżmu għadu jiġi ttrattat bħala Cindirella anke mill-ministru  li iktar moħħu biex jikteb lil "Vic" f'"il-mument" milli biex jagħmel xi ħaġa fit-turiżmu,  waqt li issa fl-industrija  għandna ministru li lanqas biss jaf x'inhu għaddej fl-industrija!

  Issa apparti minn dan kollu, waħda mill-affarijiet li qed titqanqal fl-industrija hija dwar x'sar mill-inċentivi industrijali. Il-gvern ilu mill-inqas sena jwiegħed li se jirrivedi l-inċentivi industrijali  u ħafna minn nies li forsi jkollhom xi interess ta' investiment ma jafux x'se jiġri 'l quddiem.  Jekk jagħtuhom inċentiv issa, dak l-inċentiv se jibqa' validu għaż-żmien li ġej jew jista' jibqa' f'wiċċhom? U jien nistenna lill-Ministru Bonnici f'dan il-budget ipoġġi l-ewwel draft għal-liġi li jrid idaħħal għall-inċentivi għax ma jistax jibqa' jżomm l-industrija u l-investituri fil-limbu kif qed jagħmel preżentement. 

  Sur President, ħalli niġi issa għal area oħra li qed tinkwetana. Is-sitwazzjoni fil-freeport ma tidhirx li hija aħjar lanqas għax, skond l-economic survey  innifsu, x-xogħol tal-freeport din is-sena naqas b'5% oħra.  Kien ta' 744,584 TEU is-sena l-oħra - din hija l-miżura ta' kif jitkejjel kemm jgħaddi xogħol  mill-freeport - u din is-sena niżel għal 708,383, tnaqqis ta' qisu 5%. U l-economic survey lanqas biss jindenja jispjega  x'inhu għaddej  fil-freeport.   X'inhu qed jiġri hemm?  Issa ħalli ndur għal biedja u sajd. 

  Hemmhekk mill-ġdid l-istampa hija waħda ta' staġnar.  Il-bejgħ f'dawn l-oqsma kien inqas mis-sena li għaddiet, u dan minkejja li daħal ix-xogħol ta' Azzopardi Fisheries fuq it-tuna penning.  Issa x'ġara?  Ġara li s-sehem tal-biedja u sajd fl-ekonomija dejjem kif qed ikejjel l-ekonomija, reġa' niżel minn 2.6% is-sena li għaddiet għal 2.46% din is-sena, tnaqqis ta' kważi 10% fis-sehem li kellhom il-biedja u s-sajd fl-ekonomija. Mela hawn dawn il-problemi fil-biedja u s-sajd u allura ma nafx għaliex il-gvern dan is-sajf iddeċieda li jżid il-piż tal-kirjiet  u tad-drittijiet  fuq l-art li ħafna bdiewa għandhom.  Għalfejn?  

  Jien nemmen  li l-gvern jara l-biedja u sajd bħala xkiel għall-istrateġija tiegħu li akkost ta' kollox idaħħal lil Malta fl-Unjoni Ewropea u allura qed jara bil-mod il-mod kif jagħsar 'il barra lill-bdiewa u lis-sajjieda mill-ekonomija tagħna. Aħna ma naqblux ma' din il-ħaġa u jien nieħu din l-okkażjoni biex ngħid li ma naqblux ma l-istrateġija li tagħsar lil dan is-settur biex forsi jegħreq. U naħseb illi tajjeb ngħid minn hawnhekk u nagħmilha ċara li l-Partit Laburista jibqa' jemmen fil-ħtieġa li l-biedja u s-sajd jibqgħu hemm. Nemmnu li għandhom ikunu sostnuti biex jipprovdu lill-pajjiż bil-prodotti tagħhom u nibqgħu nemmnu li l-biedja u s-sajd għandhom jibqgħu jingħataw protezzjoni u nkoraġġiment.  Sur President, se ndur issa għat-tarznari.  

  Anke hawn, waħda mill-affarijiet li tiskantani - u se nagħmel aside fuqha din - hi kif l-economic survey hu miktub f'dan l-insouciant - hekk jgħidulha l-Franċiżi - qisu ma ġara xejn.  Twaddab il-figuri, twaddab iċ-ċifri, tara kif tbażwarhom ftit biex jidhru jlellxu u mbagħad analisi ftit serja ta' x'inhu għaddej ma ssib xejn.  F'qasam wara l-ieħor hemm il-problemi.  Issa veru li dan il-gvern għandu l-idea li kollox irid jurih roża. Uruh roża kemm tridu, imma għallinqas ittrattaw il-problemi strateġiċi li hemm!  Ippruvaw iffaċċjawhom, iddiskutuhom u għidu kif se tiddiljaw magħhom!  Mhux sempliċi ffissati fuq Brussell, kollox Brussell, nagħmlu li jgħidulna Brussell u l-affarijiet inħalluhom jgħumu jew jegħrqu!  L-istess it-tarznari, Sur President.  

  Fit-tarzna ta' Bormla l-pjan li konna bdejna ndaħħlu aħna bħala gvern Laburista biex it-tarzna tassew tilqa' l-isfidi ta' quddiemha, tħalla jaqa' lura.  Imbagħad fix-shipbuilding, fejn sa ftit ta' żmien ilu ma kienx qed ikun hemm appoġġ veru ħalli jinstab tabilħaqq xogħol ġdid, issa qed jispiċċaw il-kuntratti tal-Gozo Channel u t-tnaqqis ta' bejgħ li kien hemm din is-sena fiż-żewġ tarznari fuq is-sena li għaddiet hu nkwetanti.  Fit-tarzna ta' Bormla, din is-sena kien hemm tnaqqis ta' 14% fuq il-bejgħ tas-sena li għaddiet, u fit-tarzna tal-Marsa t-tnaqqis kien kważi bin-nofs.  Hawnhekk nistaqsi wkoll:  Qed tkompli titħejja t-triq biex it-tarznari jiġu soġġetti għar-regoli ta' Brussell akkost ta' kollox?  Għax aħna ma naqblux magħha din il-ħaġa, u din nagħmluha ċara.  Sa ftit xhur ilu fil-fatt, l-Onor. Josef Bonnici, f'isem il-gvern, kien qed jiftaħar li daħħal pjan fit-tarzna biex fi żmien tliet snin it-tarzna ta' Bormla tiġi, kif kien qal, fuq saqajha u tiġi f'sitwazzjoni ta' break even.  X'sar minnu dak il-pjan?   Kieku bħalissa m'hemmx fit-tmexxija s-Sur John Cassar White, li għallinqas ta direzzjoni qawwija ġdida f'dawk l-oqsma, kieku m'għandix dubju s-sitwazzjoni tkun ħafna agħar.

  Hawn ikun tajjeb li nieħu din l-okkażjoni biex ngħid lill-ħaddiema tat-tarznari ta' Bormla u tal-Marsa:  Kuraġġ, kuraġġ, għax hemm triq kif l-azjendi tagħkom jerġgħu jkunu l-aqwa fil-pajjiż. Il-Partit Laburista se jibqa' kommess biex nimxu tul dik it-triq.  M'hijiex it-triq li nieħdu bl-addoċċ is-sigurta' tax-xogħol tal-ħaddiema tat-tarzna, imma t-triq li wara li nkunu poġġejna sisien sodi fuq kif isiru l-affarijiet, u bil-qbil ta' kulħadd, naslu wkoll ħalli ndaħħlu strateġija tajba li timxi 'l quddiem, u anke naslu, ħaġa li se jkun hemm bżonn għal dawk it-tarznari, biex indaħħlu apprentisti żgħażagħ ġodda fit-tarzna.  U dik nibqgħu kommessi magħha.  Sur President, ħa ndur issa għas-settur tas-self-employed iż-żgħar.  

  Problema oħra li jibqgħalna minn dan il-budget hu x'inhu jiġri fil-qasam tas-self-employed iż-żgħar.  Skond l-istatistika li qed joħroġ il-gvern - dan skond l-economic survey - fl-ewwel disa' xhur ta' din is-sena dawn żiedu l-kontribut tagħhom fuq l-ewwel disa' xhur tas-sena li għaddiet minn Lm102.3 miljun għal Lm108.1 miljun, żieda ta' 5.7%.  Dan ma tantx jiftiehem meta tqabblu ma' ħafna mill-ilmenti li nisimgħu minn dan is-settur.  Ma nemminx li kulmin qiegħed jilmenta qiegħed jigdeb għax forsi ma jogħġbux l-istil tal-ministru tal-finanzi jew qiegħed jgħaġġibha.  Il-mistoqsija tibqa':  X'hemm fin-nofs?  Min-naħa l-oħra l-gvern qisu determinat li jkompli għaddej bl-idea li s-self-employed iż-żgħar u l-azjendi ż-żgħar qed jgħaġġbuha u l-affarijiet mexjin fuq ir-rubini.  Minkejja li sfumat il-ħrafa tal-VAT refunds, li bihom kienu se jgawdu ma nafx kemm wara l-elezzjoni li għaddiet, hemm xi ħaġa kurjuża li ġrat f'dan il-budget.  

  Il-ministru tal-finanzi issa se jerġa' jdaħħal is-sistema ta' l-ex officio għas-self-employed iż-żgħar u għall-azjendi ż-żgħar fost l-oħrajn.  Lanqas din ma tiftiehem.  Ma kenux qalulna u ftaħru matul is-snin li bis-sistema tal-VAT se jkunu qegħdin jaqbdu l-evażjoni kollha tat-taxxa u li kull dħal u ħruġ allura jkun accounted for mill-VAT?   Allura jekk tassew il-VAT hija daqstant tajba, bir-refunds b'kollox u bir-rifużjonijiet kollha, li min-naħa tagħti r-refunds u min-naħa tikkontrolla l-evażjoni ta' kull ħaġa li għaddejja bl-audit trail tagħha, kif issa f'daqqa waħda qed nerġgħu nirxuxtaw l-idea ta' l-ex officio? Allura bilfors naħseb li hemm xi ħaġa li sejra ħażina, u wieħed ma jistax jiċħad għax trid tkun belhieni jekk tiċħad li ħafna u ħafna self-employed żgħar jinsabu fi problemi kbar u m'humiex qed jgħaġġbuha.  

  Min-naħa l-oħra l-gvern qed juri statistika, li ħarġet fl-economic survey ukoll, li fiha s-settur privat tal-bejgħ bl-ingrossa u bl-imnut f'dan is-settur, jiġfieri fejn hemm ħafna self-employed żgħar, f'din l-aħħar sena sa Settembru żied l-impjiegi b'585. Fejn  hi l-verita'?  Ejja għallinqas nieħdu into account dak li qed jgħid il-gvern li qed jgħaġġbuha dawn is-self-employed; il-gvern hekk qed jgħid, li dawn għaġġieba u giddieba. Ejja nassumu wkoll li s-settur m'huwiex qed javvanza.  Imma allura kif żied b'585?  Fejn hi l-verita'?  U minħabba mistoqsijiet bħal dawn bir-raġun issa jqumu suspetti fondati dwar kemm l-istatistika tal-gvern hi ta' min jafdaha.

  Jien nisma' stejjer dwar kif il-ministru tal-finanzi u l-ministru għas-servizzi ekonomiċi jesiġu li rapporti ta' statistika, ta' kummenti b'xerja ekonomika li joħroġ il-gvern, jgħaddu minn taħt idejhom; u jgħaddu minn taħt idejhom fid-dettal mhux fil-linja ġenerali. Issa din hija prattika li lanqas teżisti.  Ħa nsemmu l-pajjiżi Ewropej, għax tan-naħa l-oħra l-Ewropa jqumu u jorqdu biha, qiegħda on their mind il-ħin kollu. Fl-ebda pajjiż Ewropew demokratiku ministru ma joħlom li jkun hu l-għarbiel tar-rapporti li joħorġu dwar l-istat, il-qagħda ekonomika tal-pajjiż, dwar il-qagħda finanzjarja tal-gvern.   Meta nisma' mbagħad kif ċerta statistika qiegħda tiġi mbagħbsa 'l hemm u 'l hawn u ċerti kontradizzjonijiet li ħerġin issa, anke mill-istatistika li l-gvern stess jippubblika, naħseb li għandna problema f'dan il-pajjiż.  Ġa għedtha kemm-il darba - u nerġa' ngħidha - li jekk ma jkollokx statistika li tagħti mappa kemm jista' jkun tajba ta' fejn sejrin, se ninkaljaw. Qisek dieħel lejn gżira, għandek mappa ħażina ta' fejn hemm l-iskolji u tibqa' dieħel fihom għax għandek mappa ħażina!  Għalhekk nixtieq insemmu b'ċertu dettalji illejla l-problemi li hemm dwar l-istatistika tal-gvern, kemm din hija vijabbli, u din qed tqum f'diversi oqsma.  

  Qed tqum fil-qasam tal-kontijiet nazzjonali, jiġifieri l-kontijiet li bihom inkejlu kemm tikber l-ekonomija, qed tikber fil-qasam tal-kontijiet tal-gvern, fejn hemm dubji dwar kemm il-figuri ppreżentati minn xahar għal xahar huma tajba; qed tikber bi kbir fil-qasam tal-prezzijiet; qed tikber sew ukoll fil-qasam ta' l-impjegi.  Mill-ġdid, Sur President, skużani, se nerġa' nidħol issa fl-istatistika. L-istatistika traqqad, imma jekk se nitkellmu fuq xi ħaġa importanti b'dan il-mod hemm bżonn li nħarsu lejhom dawn iċ-ċifri, biex nifhmu eżattament jekk u kif qed jitwaddab

il-bżar fl-għajnejn bħalissa.  

  Il-poplu Malti, nagħmilha ċara, m'għandux iħalli lil min jittrattah qisu kien il-bord tal-Bank of Valletta kif ġie ttrattat mid-Daewoo, jiġifieri jippreżentawlu ċifri li jkunu mbagħbsa u mħawda u jaċċettahom b'għajnejn magħluqa.  Il-bord tal-Bank of Valletta spiċċa b'Lm9 miljun minn taħt u llikwidaw, u naħseb li l-poplu Malti u Għawdxi m'għandux jaqa' fl-istess nassa.  Tajjeb allura li qabel inkomplu nagħtu l-fiduċja tagħna lil dawn iċ-ċifri u lil din l-istatistika li hija mħawda u mbagħbsa, neżaminawha sew, għax ma rridux li l-poplu Malti jfalli għax ikun qed jibbaża ruħu fuq statistika li ma tiswiex sold. Ħalli nibda bl-istatistika dwar il-kontijiet nazzjonali.

 Din hija statistika li tkejjel kemm tikber l-ekonomija minn sena għal sena.  Diġa' semmejniha f'kuntest ieħor, u issa qed insemmiha biex naraw fejn hemm it-tbagħbis fiha. Il-kejl, nerġa' ngħid, għandna bżonnu biex inkunu nafu fejn qegħdin. Ara x'ġaralu, per eżempju, dak il-Boeing tas-Singapore Airlines fit-Taiwan.  Ħa runway ħażina, telaq biex itir u kkraxxja ġol-bini.  Għaliex?  Għax il-mappa li tawh ta' fejn sejjer kienet ħażina. Allura huwa importanti li għallinqas nifhmu jekk il-kontijiet nazzjonali humiex jagħtu stampa ftit jew wisq tajba ta' fejn qegħdin u mhux jibagħtuna fuq runway ħażina u nispiċċaw nikkraxxjaw f'xi skoll.  

  Jekk inħarsu lejn x'qed jgħid l-economic survey dwar l-ekonomija nazzjonali nsibu li qed jgħid li meta tneħħi l-effett ta' l-għoli tal-prezzijiet, l-ekonomija, li jkejjilha permezz tal-GDP żdiedet b'4.3%; jiġifieri għal kull Lm100 li pproduċejna s-sena li għaddiet, din is-sena pproduċejna Lm4.30 aktar.  Issa jekk tħares sew lejn dawk il-kontijiet tirrealizza li huma mibnija fuq logħba. Il-kontijiet ta' pajjiż jagħmlu żewġ affarijiet - min-naħa jippreżentaw in-nefqa tal-pajjiż u minn oħra kemm idaħħal il-pajjiż, u jipprovaw li n-naħa tal-ħruġ u n-naħa tad-dħul jiġu l-istess - int ħriġt daqshekk spiża u daħħalt daqshekk income biex tkun tista' tħallas għaliha. Issa parti enormi minn kif qed tikber l-ekonomija din is-sena ġejja minn dak li jissejjaħ, bħala spiża, inventory changes.  Xi tfisser inventory changes?  

  Tfisser kif jinbidlu l-istocks, suppost, fis-sens li jekk kumpannija jkollha 100 stock u s-sena d-dieħla tagħmlu 200 din il-kumpannija tkun żiedet in-nefqa tagħha b'100 u jintwera bħala 100. Imma fil-fatt dan l-item, inventory changes, m'hu xejn ħlief għodda li jużaw dawk li jaħdmu l-istatistika biex jibbilanċjaw in-naħa tal-ħruġ man-naħa tad-dħul. Iħalluha fil-but u meta jikkalkolaw dak li għandhom mill-ħruġ u dak li għandhom mid-dħul u jsibu li hemm avarija, dik l-avarija jimlewha billi jdaħħlu l-item ta' inventory changes, ta' stocks.  Jiġifieri meta ma jaqblux idaħħlu dan l-item. Dan ma jfisser xejn ħlief sempliċement ċifra li qed jużaw ta' l-istatistika.  

  Issa meta nħarsu lejn in-naħa tad-dħul jirriżulta li fuq in-naħa tad-dħul tal-pajjiż din is-sena l-Bank of Valletta ħadu profitt mis-sussidjari tagħhom ta' Lm24 miljun jew aktar.  Issa dan ma kienx profitt li għamlu din is-sena imma kien profitt li għamluh fis-snin li għaddew, erba' snin, sentejn, sena ilu.  Kien fis-sussidjarji tagħhom u ħaduh din is-sena. Għaliex ħaduh din is-sena? Waħda mir-raġunijiet hija biex ikollhom fuq xiex jaqgħu ħalli jilqgħu għat-telf tad-Daewoo. Imma x'ġara?  Dawk l-Lm24 miljun ma kellhomx jintwerew bħala dħul din is-sena imma kellhom jitwaddbu fuq is-snin ta' qabel għax is-snin ta' qabel saru.  Imma x'għamel il-gvern?  Daħħalhom fuq din is-sena min-naħa tad-dħul u mbagħad sab li kellu żbilanċ kbir min-naħa tal-ħruġ. U kif imliha din il-ħofra?  Imliha billi żied l-inventory stocks. Daqqa ta' pinna u żiedu l-inventory stocks u daqshekk.  

  Issa jekk tħares lejn il-qabża mis-sena li għaddiet għal din is-sena ssib li l-sena li għaddiet il-gvern kellu bżonn li l-inventory changes, din il-logħba statistika, jagħmilha minus Lm14 miljun.  Din is-sena kellu bżonn jagħmilha plus Lm26 miljun jew xi ħaġa hekk u f'daqqa waħda dik il-biċċa item biss qed iżid it-tkabbir ekonomiku b'żewġ punti perċentwali, Sur President.  Ħarsu lejn il-figuri li ħareġ il-gvern stess u ssibu li l-4.3% mhux veru qegħdin hemm.  Anke fuq iċ-ċifri ppreżentati mill-Onor. Bonnici fl-economic survey l-aktar li titla' 2.3%. Tbagħbis dan? Dażgur li tbagħbis, Sur President!  

  Jiena se npoġġi fuq il-Mejda tal-Kamra kopja ta' l-accounts tal-Bank of Valletta, fejn jidher ċar in-non-interest income kif sploda din is-sena fuq income li kellu jiġi akkreditat għas-sena li għaddiet. Inpoġġi wkoll riferenza li saret fil-quarterly review tas-central bank fuq din it-transazzjoni. Allura skużi ta', hemm tbagħbis jew m'hemmx tbagħbis?  Dażgur li hemm tbagħbis!  U ngħid ukoll li qed nibqgħu għaddejjin b'din il-kwestjoni ta' l-inventory stocks b'dan il-mod assolutament mhux xjentifiku. Jekk tiċċekkja l-pajjiżi l-oħra Ewropej, li tant tiftaħru bihom, l-inventory stocks bħala persentaġġ tal-GDP qatt ma jitilgħu għal 2% jew 3% li għandna aħna. (Interruzzjonijiet) Iċċekkja u tara, Onor. Bonnici! U dan it-tip ta' tbażwir ma jistax jibqa' għaddej. (Interruzzjonijiet)  L-Onor. Bonnici qed jinkazza fuq din il-ħaġa.  Jiddispjaċini, imma l-fatti huma fatti. Ma tistax tiġi tgħidilna 4.3% huma reali meta mbagħad m'hu veru xejn u toqgħod tiddandan u tiftaħar.  Din hija r-realta'.  

  Ħalli issa mmorru fuq xi ħaġa forsi ftit aktar importanti, it-tbagħbis u t-taħwid fil-qasam ta' l-impjiegi. Hawnhekk id-diskussjoni issa trid tissoda sew f'dan is-sens. Sa sena ilu ċ-ċifra tan-nies qiegħda kienet tiela' u kienet laħqet il-livell ta' 8011, jew inkella 5.5% tan-nies li lesti jaħdmu fil-pajjiż. Dan ġara fl-aħħar sena jew ftit aktar, Sur President.  L-ETC ddobbat chairman ġdid, is-Sur John Camilleri, u bdiet taqta' lin-nies minn fuq ir-reġistru tal-qgħad bir-rata ta' bejn 100 u 120 fix-xahar.  L-ETC biddlet il-bażi ta' kalkolu ta' mpjiegi fil-qasam, per eżempju, tal-kostruzzjoni fost oħrajn.  Imbagħad l-impjiegi bdew jiżdiedu b'rankatura u dan f'oqsma fejn operaturi privati kienu qed jgħidu li qed jiffaċċjaw żmenijiet koroh.  Kif għadna kemm rajna, is-setturi ekonomiċi kienu qed jiffaċċjaw żmenijiet ħżiena.  B'kollox, skond l-istatistika li ħareġ il-gvern, bejn Settembru tas-sena li għaddiet u Settembru ta' din is-sena l-impjiegi żdiedu bi 3,343, jiġifieri minn 138,514 fl-1999 għal 141,857.  Prosit kieku kien veru, għax dan ġie jfisser li l-unemployment rate, jiġifieri l-persentaġġ ta' nies qiegħda bħala proporzjon tan-nies li jinsabu lesti li jaħdmu, skond l-istatistika tal-gvern, naqas minn 5.5% sena ilu għal 4.4% illum. Prosit kieku kienet vera, Sur President!  

  Iżda dalgħodu ċempilli imprenditur żgħir u qalli: Taf x'qed jiġri f'dan il-qasam? Taf x'qed jiġri f'din il-ħaġa kif qed jiġu rreġistrati? Meta jisppiċċa xi ħadd, aħna mhux qed nibagħtulu t-termination notice lill-ETC.  Jien għedtlu: X'jiġifieri ma tibagħtulux it-termination notice?  Qalli:  Għalfejn, biex jiġi fuqna like a ton of bricks?  Qalli:  Jien naf ħaddiema li ħallewni, marru jaħdmu għand ta' quddiemi u allura l-ETC reġgħu ġew notifikati li qed jaħdmu hemmhekk, reġgħu telqu minn hemmhekk u marru post ieħor u t-termination notice baqgħet qatt ma ħarġet.  Għedtlu:  Double counting ta' l-istess persuna!  Qalli: Allura tafu biha?  Għedtlu:  Le, ma nafx biha din il-ħaġa.  Imbagħad ftakart li wara kollox iċ-ċifri ta' l-istatistika tal-gvern fuq l-impjiegi mhux il-gvern joħroġhom imma l-ETC.  Huma bbażati fuq dak li toħroġ l-ETC, u wara kollox imbagħad fl-Ewropa mhux hekk jiġri.  

  Fl-Ewropa ma jiġrix kif jiġri fl-ETC, li jkollok the actual count taparsi ta' termination  notices u application notices u entry notices.  Isir fuq bażi, u qed nitkellem fuq x'tgħid l-Eurostat.  Din taħdem fuq il-bażi li jsir studju xjentifiku, survey xjentifiku.  U nimmaġina li jekk dawn allura aċċettaw l-acquis - u safejn naf jien aċċettaw l-acquis fl-istatistika, kapitlu magħluq - allura aċċettaw li jaħdmu kif taħdem l-Eurostat.  Din ma taħdimx bis-sistema ta' l-ETC, kif tiġbor id-data ta' l-unemployment. Jekk tħarsu ftit lejn ir-regolamenti ta' Brussels u kif jaħdmu ssibu li din taħdem fuq bażi ta' survey xjentifiku. Allura skużi, biex inkunu ċari li qed naħdmu tajjeb, tajjeb li nittestjaw ftit eżattament kemm hija kompatibbli s-sistema li għaddejja bħalissa ma' sistema li tkun tassew xjentifika, li tkun tassew tajba, li tkun tassew ibbażata fuq survey xjentifiku.  F'pajjiżna jirriżulta li dan m'huwiex il-każ.  Issa tajba din għax l-aktar li għandu jimpurtana, nerġa' ngħid, hu li jkollna xi forma ta' kejl tajjeb ta' fejn qiegħed il-qgħad.  Issa jkunx għoli jew ikunx baxx, kulħadd jieħu gost li jkun baxx, imma tajjeb li jkun baxx veru, mhux ikun qgħad taparsi baxx imma fil-fatt ma jkun baxx xejn!   U jiena nistaqsi allura:  X'qed jagħmel il-gvern biex tabilħaqq ikollu kejl li jkun kejl xjentifiku fuq din il-ħaġa? 

  Per eżempju, f'dak li għandu x'jaqsam ma' kompatibilita' bejn id-dħul li hemm fl-NI, the actual payment li hemm fl-NI - issa mhux aktar it-termination notice li ma toħroġx, allura għadu mpjegat ma' dak il-kuntrattur, imbagħad imur ma' xi ħaddieħor u l-istess ħaddiem qiegħed irreġistrat li għandu two jobs -  x'inhi l-konsistenza bejn dak li qed tiġbor l-ETC u dak li qed idaħħal l-NI, head for head?  Jiġifieri l-gvern għandu żewġ modi kif tabilħaqq jassigura din il-ħaġa, waħda billi jimxi fuq il-linji ta' l-Eurostat u jagħmel survey xjentifiku ħalli jara tabilħaqq jekk hux veru li l-qgħad huwa 4.5%,  jew inkella jagħmel ftit ta' audit, u mhux billi mmorru għaxar minuti qabel.  Dawn xi ħmerijiet huma!  Inċemplu lill-ministru u f'affari ta' għaxar minuti mmorru nagħmlu auditing, inġibu awditur li ma jkunx Joe Sammut, biex naraw x'qed jiġri fl-ETC.  Imma dawn ħmerijiet, Onor. Gonzi, għax l-affarijiet mhux hekk isiru!  L-affarijiet isiru billi tagħmel audit suret in-nies, nerġa' ngħidlek, bejn il-figuri li qed jagħtuk l-ETC u l-kompatibilita' tagħhom ma' l-entries ta' l-NI fuq bażi ta' survey ta' accounts jew inkella billi tagħmel survey xjentifiku.  Ħalli ngħidlek kif tagħmilha din:  Tieħu sample tal-poplu skond il-popolazzjoni u titla' biha. (Interruzzjonijiet)  Kollox se, jafu kif issir, prosit!   Mela mhux se jkollna problemi.  Mela la jafu, u l-Onor. Dalli qed jgħid li jaf kif jagħmilha, diġa' jistgħu jagħmluha!  U din hi preċiżament il-problema.  Sar diġa' dan is-survey, Sur President, u m'għamilniehx aħna mill-oppożizzjoni, għamluh min-naħa tal-gvern.  Dan is-survey diġa' jeżisti u diġa' ġie ippubblikat.

  Sur President, matul din is-sena, is-central office of statistics għamel household budgetary survey taħt il-kwestjoni tar-retail price index biex ikollna basket ġdid għall-RPI - dan għamluh u baqgħu għaddejjin bih -  ibbażat fuq 7,000 households - jiġifieri din issa m'hijiex kwestjoni ta' return u mhux return - survey xjentifiku illi r-riżultat tiegħu ġie ppubblikat fit-3 ta' Novembru ta' din is-sena, distrett distrett, category category, u jiena qrajtu għal darba tnejn.  Għandek fih is-size tal-familji skond il-persuni, għandek fih l-economic activity tagħhom  u joħroġ ir-riżultat, kif jaħdmu l-Eurostat issa f'daqqa waħda - kif se jkollhom jagħmluha u jkomplu għaddejjin biex jadottaw l-acquis - u għaġeb ta' l-għeġubijiet għandna rata ta' l-unemployed fiha din ukoll issa!  U dan ħareġ f'Novembru ta' din is-sena.  U jiena għedt li l-unemployment rate se tkun 4.4%.  Imma mhux hekk għax 6.5% qiegħda, Sur President, hekk qiegħda!  (Onor. Membri:  Hear, hear)  U allura din hija issa l-metodoloġija Eurostat li qed tikkonferma li t-taħwid li hemm huwa ċar.  Għandna sample tal-popolazzjoni li huwa kbir, sample ta' 7,000 u għandna households li jirrappreżentaw diversi kategoriji.  Qiegħda ċara hawn:

"For this household budgetary survey, 7,000 households have been randomly selected from the electoral register."  

  Naf x'se jgħidli l-Onor. Bonnici biex iwaddab ftit duħħan,  li hemm differenza bejn kif tkejjel din u kif tkejjel l-unemployment rate. Kif iridu l-Ewropa b'dan il-mod irid isir!  U jiena ċċekjajt meta kien sar l-ewwel household budgetary survey ta' l-1990 biex nara jekk hemmx kompatibilita'. Anke hemm ma kienx hemm kompatibilita', imma għal din ir-raġuni, li fejn dak iż-żmien l-unemployment ta' l-ETC kien madwar 4%, ir-rata tal-household budgetary survey dak iż-żmien kienet turi 2.1%. Din id-darba bil-maqlub, din id-darba 'l fuq. Jiġifieri jien nikkalkula bl-istess argument ta' l-Onor. Bonnici meta jibda jagħmlu, li 6.5% understates, tnaqqas ir-rata attwali. U naħseb li din hija xi ħaġa li tajjeb li ninnotaw u npoġġu 'l quddiem, u naħseb ċara wkoll illi effettivament tindika mill-ġdid kemm qegħdin mexjin fuq binarju li mhux qed jagħti figuri tajba u li l-figuri huma mbagħbsa.  Ammettuha din! Jien se npoġġi l-household budgetary survey fuq il-Mejda tal-Kamra biex nuri kif qiegħed eżattament. L-unemployment rate m'hijiex ta' 4.4% imma aktar, u fuq il-bażi tas-survey nikkalkula  li hawn 10,000 nies qiegħda u mhux is-7,000 li qed jgħidulna.  (Interruzzjonijiet)  Eżatt!  L-Onor. Dalli qed jgħidli li naqbel ma' Vince Farrugia. Vince Farrugia huwa d-direttur ġenerali tal-GRTU, u naħseb li ilu fuq il-polz tal-poplu aktar mill-Ministru Dalli. (Onor. Membri:  Hear, hear) (Interruzzjoniojiet) Hawn xi ħadd qed jgħid: Ġeremija.  Ġeremija għax tgħid l-affarijiet kif inhuma?  Għax allura anke jien Ġeremija, Sur President.  Ġeremija għax ngħid l-affarijiet kif inhuma!  Xi tridni nagħmel?  Hekk huma l-affarijiet!  Ħalli niġu issa għal area oħra ta' l-istatistika, id-data li għandna fuq il-ħlasijiet tal-gvern.   

   Hawnhekk il-mistoqsija tqum mill-ewwel. Kemm qed jgħidulna tabilħaqq dawn iċ-ċifri x'inhu jiġri fil-ħlasijiet tal-gvern? Il-Partit Nazzjonalista fl-aħħar manifest elettorali tiegħu għamel ħafna song and dance fuq li se jdaħħal is-sistema ta' l-accruals. Din hija sistema li biha l-commitments li tidħol għalihom f'sena jidhru bħala commitments li trid tħallas għalihom.  U kienu ssemmew xi sentejn ilu.  X'ġara mis-sistema ta' l-accruals?  Kien hemm xi mistoqsija parlamentari u rrispondewna min-naħa l-oħra li l-accrual system għad baqgħalha xi erba' snin oħra biex tidħol.  Dażgur!  Ma jaqblilhomx li tidher l-accrual system.  Fi żmien fejn is-sinking funds qed jintużaw biex bihom jinxtraw loans tal-gvern u imgħaxijiet u shares tal-gvern, m'għandhomx interess li joħorġu bis-sistema ta' accruals u jtejbuha.  

  Imma apparti minn hekk, Sur President, hemm informazzjoni li ħierġa, li hija ċara, fejn mhux biss il-kontijiet qed jiġġemmgħu... Din semmiha wkoll il-ministru tal-finanzi fid-diskors tiegħu.  Qed jgħid li ma jħallix aktar lis-civil servants - issa naraw! - iżommu l-kontijiet fil-kexxun. Din hu stess qalha, mhux jien qed ngħidha, imma apparti mill-fatt li veru qed tiġri, is-sistema li qed jibni l-ministru tal-finanzi, anke fuq kuntratti kapitali... Qed jinkoraġġuha din is-sistema, bir-rispett kollu.  Din is-sena ħarġet bidla fil-mod kif joħorġu t-tenders għall-contracts tal-kostruzzjoni kbar, mijiet ta' eluf ta' liri, u kif isiru l-pagamenti.  Il-bidla saret b'dan il-mod.  Fejn qabel kien ikollok 5% bħala retention money issa mhux hekk qed jgħidulhom.  

  Issa qed jgħidulhom li meta x-xogħol ikun lest b'mod sodisfaċenti jħallsuhom tliet kwarti mill-pagament dovut u l-kwart l-ieħor iħallsuhulhom bin-nifs fuq żmien ta' ħames snin.   Jiġifieri jekk inti għandek kuntratt ta' Lm12 miljun li tterminajtu, se titħallas Lm9 miljun u t-Lm3 miljun l-oħra ma teħodhomx din is-sena imma teħodhom fuq spazju ta' ħames snin, waħda wara l-oħra fil-ħames snin li ġejjin. Issa l-gvern se jargumenta li dik għandu bżonnha biex ikun żgur li x-xogħol ikun sar tajjeb. Issa tara!  Għandna Mdina Road bħala eżempju ta' kemm isiru tajjeb ix-xogħlijiet!  Imma 'l hinn minn hekk, skużi, hemm modi oħra kif tista' tiggarantixxi li l-affarijiet ikunu taħt kontroll u li jkollok ċerta forma ta' garanzija.  

  Din is-sistema li qed tiddaħħal issa tfisser, Sur President, li l-gvern qed jaċċetta li se jħallas bin-nifs mhux fuq iż-żmien meta qiegħed tabilħaqq  jidħol għall-ispiża, imma fuq is-snin li jkunu ġejjin wara.  Allura din mhux se tinkoraġġixxi li ma nkunux nafu eżattament kemm tabilħaqq qed tkun l-ispiża tal-gvern?  Għax x'għandna jgħidilna aħna li tidher spiża ta' capital contract ta' Lm5 miljun din is-sena li fil-fatt dawk il-Lm5 miljun huma biss parti minn spiża tal-gvern li tlaħħaq Lm8 miljun jew aktar li se jkollna nħallsuha mhux din is-sena imma s-sena d-dieħla jew ta' wara jew ta' wara.  Imma x-xogħol hemm qiegħed.  Ix-xogħol sar u l-ispiża dħalna għaliha.  U ħaġa bħal din turi kif anke ma' dak li għandu x'jaqsam ma' ċifri tal-ħlasijiet tal-gvern, it-tbagħbis qiegħed hemm, qed jinfetaħ bil-kbir u naħseb li rridu nħarsu lejh aktar mill-qrib.  Issa kieku dan kien biss sempliċement suspett ibbażat fuq qari taċ-ċifri wieħed igħid li hemm mod u mod, imma teżisti wkoll smoking gun, kif jgħidu l-Amerikani, jiġifieri evidenza ċara, li qed ikun hemm sforz mantnut min-naħa tal-gvern biex iċ-ċifri li jippreżenta jkunu ċifri li jien ngħidilhom imbagħbsa, doctored, window-dressed, ċifri li jkunu wkoll ingannevoli fil-mod kif ikunu qed jiġu ppreżentati, ħalli b'xi mod jew ieħor l-istampa tidher differenti milli hi.

    Jien semmejt każ, ftit taż-żmien ilu, fuq l-accounts ta' l-Enemalta. Jien għedt li effettivament - dan għedtu xi tliet ġimgħat ilu qabel ħarġu l-accounts ta' l-Enemalta - li kien qed ikun hemm sforz biex l-accounts ta' l-Enemalta jkunu mbagħbsa, fis-sens li l-gvern ried li ma jidhirx li l-Enemalta tagħmel it-telf li tkun se tagħmel. Il-kwestjoni ta' l-Enemalta nafuha. Żdied il-prezz taż-żejt internazzjonalment u kellna wkoll id-deċiżjoni għaqlija ħafna tal-Ministru Bonnici li jneħħi l-hedging agreement għax min għamlu qablu kien ċuċ u speċi teknikament mhux tajjeb!   L-Onor. Bonnici, bis-sapjenza kollha tiegħu, neħħieh u l-Enemalta spiċċat iffaċċjata b'mewġa ta' prezzijiet fiż-żejt għolja -  minn fejn taqta' joħroġ id-demm - li kienu se jwassluha biex tagħmel telf kbir.  U l-gvern ma riedx juri dan it-telf.  

  Quddiemi għandi x'intqal f'board meeting ta' l-Enemalta fuq din il-ħaġa u dan se npoġġih fuq il-Mejda tal-Kamra.  Jidher li l-gvern ħaseb, u għadu jaħseb mid-dehra, għax effettivament l-accounts ta' l-Enemalta ħarġu bl-Enemalta turi li se tagħmel break-even...  Dawn għadhom għaddejjin bl-idea li l-poplu Malti qisu l-bord tal-Bank of Valletta, jiġi d-Daewoo jippreżentalu l-window-dressed accounts u nimxu 'l quddiem.  Se npoġġi fuq il-Mejda tal-Kamra silta mill-minuti tal-laqgħa tal-bord tal-Korporazzjoni Enemalta  li saret fit-18 ta’ Ottubru 2000 dwar draft estimates 2000/2001 u se npoġġi wkoll traduzzjoni bil-Malti ta' x'intqal.  Jien se naqra t-traduzzjoni bil-Malti tad-draft estimates. Hawnhekk għandna  hekk:

"Iċ-chairman qal li ma kienx għadu f'pożizzjoni li jiffinalizza l-abbozz ta' l-estimi għas-sena 2000/2001 u li għalhekk ma setax jistaqsi lill-bord biex japprova l-proposti li kienu diġa' ġew iċċirkolati.  Qal li għal diversi ġimgħat, akkumpanjat mid-direttur Simon Vella, kien żamm numru ta' laqgħat regolari mal-ministru għas-servizzi ekonomiċi fuq l-abbozz ippreżentat mill-manager finanzjarju biex jinstabu mezzi kif l-estimi jispiċċaw b'bilanċ minflok juru deficit ta' Lm10 miljun. Numru ta' alternattivi ġew ikkonsidrati imma d-deficit li jirriżulta ma setax jitħassar kollu.  Fiċ-ċirkostanzi l-ministru rranġa l-laqgħa mal-prim ministru u mal-ministru tal-finanzi li matulha ġie propost li forsi wieħed seta' jikkonsidra li l-prezz tal-petrol jiżdied b'2c l-litru biex jitħassar id-deficit ....."

-  il-ministru tal-finanzi qed jgħid li x'fiha ħażin; imma dawn m'humiex l-accounts tad-Daewoo, hawnhekk qed nitkellmu fuq l-accounts ta' l-Enemalta!  (Onor. Membri:  Hear, hear)  -

"Matul din il-laqgħa, li saret fl-10 ta' Ottubru, 2000, dawn il-punti kienu maqbula:

"(i)  l-ebda żieda fil-prezz ta' prodotti tal-petroleum mibjugħ fis-suq lokali;

 (ii)   l-ebda bidla fl-istatus tal-VAT tal-korporazzjoni;

(iii)   il-gvern jibda jħallas għad-dawl fit-toroq;

(iv) eżenzjoni mill-ħlas ta' dazju fuq il-gasoline li jintuża fil-ġenerazzjoni ta' l-elettriku;

(vi)    diesel ta' kwalita' EN 590 mil-Libja se jintuża għall-karozzi;

(vii)   il-gvern se jixtri s-sehem ta' l-Enemalta fil-MOBEC; u

(viii) il-ħlas lura mill-Enemalta għal self ta' Lm9 miljun mill-gvern jiġi pospost.   

Fuq il-bażi ta' dawn il-punti maqbula ċ-chairman talab lill-manager finanzjarju biex jaġġusta l-proposti kif oriġinarjament abbozzati u bħala riżultat id-deficit tniżżel għal Lm2.5 miljun.  Din il-biċċa kienet għadha tqanqal tħassib u fil-fatt iċ-chairman u d-direttur Simon Vella kienu għadhom qed jikkonsidraw jekk setax isir ċertu tqasqis ieħor biex ikun jista' jiġi ppreżentat budget bilanċjat lill-ministru.".

  Dan huwa case proven, Sur President. (Interruzzjonijiet) Naħseb li ċara kif qed tinħadem il-biċċa. Għandna gvern li dahru mal-ħajt u ma jimpurtah xejn milli jagħmel window-dressing u joqgħod jirranġa l-karti u l-affarijiet biex għallinqas  jipprova jsalva wiċċ il-Ministru Bonnici, għax kien hu li daħħal lill-Enemalta f'din il-biċċa kollha.   Imma issa se niġi għall-aħħar punt ta' tbagħbis li għandna fiċ-ċifri. Naħseb li dan huwa l-aktar wieħed serju u skandaluż u l-aktar wieħed importanti.  Dan jirrigwarda l-għoli tal-ħajja u l-mod kif f'dawn l-aħħar sentejn il-ħaddiema ġew impoġġija quddiem il-bidliet fl-għoli tal-ħajja ħalli jkunu jistgħu mbagħad, sena wara l-oħra, jkollhom l-aġġustament tal-pagi fuq l-għoli tal-ħajja.  Ħalli nfakkar, Sur President,  x'ġara f'Novembru ta' l-1997.  

  Il-gvern Laburista ta' dak iż-żmien kien ħabbar li se jżid il-prezzijiet tad-dawl u l-ilma, u malli tħabbar li se jagħmel hekk fil-budget, ir-retail price index, jiġifieri l-indiċi tal-prezzijiet, li huwa bbażat fuq numru ta' kategoriji differenti ta' spiża - skond kemm il-konsumaturi jonfqu - u ġie aġġustat accordingly.  Malli l-gvern Laburista ħabbar iż-żieda fil-prezzijiet tad-dawl u l-ilma, iċċaqilqu 'l fuq minnufih żewġ kategoriji ta' l-indiċi tal-prezzijiet, il-kategorija msejħa fuel, light and power u l-kategorija l-oħra msejħa housing. Minnufih dawn kienu ġew imtella' 'l fuq mill-awtoritajiet ta' l-istatistika. Għaliex għamlu hekk?  Dawn qalu li f'dan il-każ, għalkemm kienu għadhom ma ħarġux il-kontijiet, minnufih ir-RPI għandu jimmarka ż-żieda li kienet proposta mill-gvern. U fil-każ tal-kategorija fuel, light and power - għalissa se noqgħod fuq din biss - hemmhekk telgħet minn 100.26 għal 132.78 fix-xahar ta' Novembru ta' l-1997 allavolja kienu għadhom ma bdewx ħerġin il-kontijiet.  Imbagħad ġara dak li ġara, fejn kellna l-elezzjoni ta' Settembru ta' l-1998, u l-gvern Nazzjonalista daħal biex jaġġusta l-prezz tad-dawl u ta' l-ilma. 

  Issa jien l-ewwel wieħed li ngħid li l-bidliet li saru żammew il-livell tal-prezz tad-dawl u ta' l-ilma 'l fuq kif kellu jagħmilhom il-gvern Laburista, imma ejja nieħdu l-argument li naqqas ftit fuqhom.  U jekk nieħdu dan l-argument, allura effettivament żdied il-prezz tad-dawl u l-ilma, imma ma żdiedx daqskemm kien żdied fi żmien il-gvern Laburista.  Dak iż-żmien ukoll il-gvern Nazzjonalista ħabbar li se jirrivedi l-indiċi tal-prezzijiet b'lura, biex jieħu konsiderazzjoni tal-fatt li t-tariffi tad-dawl u l-ilma ma kenux se jibqgħu fuq il-livell ta' wara li ħareġ il-budget Laburista.  Hekk qal.  Imma wieħed kien jistenna li l-indiċi jkun aktar baxx milli sabuh, imma xorta waħda jkun ogħla minn kif kien qabel il-gvern Laburista daħħal il-miżuri tiegħu.  Jirriżulta, Sur President  - u se npoġġiha fuq il-Mejda tal-Kamra għax din veru skandaluża - li l-indiċi ta' fuel, light and power minn 133.14 niżżluh għal 98.78. Xi jfisser dan?  Ifisser li bit-tnaqqis li għamel il-gvern f'din il-ħaġa, il-prezz ta' l-elettriku u ta' l-ilma, kif ġie kkalkolat għall-konsumatur, ġie irħas mhux minn kif għamlu l-gvern Laburista, imma ġie anke irħas minn kif kien qabel biddel ir-rati gvern Laburista.  Jien għall-ewwel lanqas ridt nemminha, biex inkun ċar, u għedt:  Kif jista' jkun, mhux se jbagħbsu daqshekk dawn in-nies!  Hemm biżżejjed istituzzjonijiet u unions biex jaraw li ma jbagħbsux.  Imma t-tbagħbisa hemm qiegħda.  Tal-ġenn, Sur President!  

  Jirriżulta li minflok in-nies ġew ikkumpensati għaż-żieda fid-dawl u l-ilma, li żgur ġrat - għax l-ilmenti tad-dawl u l-ilma kulħadd semagħhom, kemm taħt gvern Laburista u kemm taħt gvern Nazzjonalista - ġara li effettivament mhux talli ċ-ċittadini ma ġewx ikkumpensati għaż-żieda fid-dawl u l-ilma, talli fil-fatt ħadulhom xi ħaġa oħra, għax qalu li d-dawl u l-ilma roħsu aktar milli kienu qabel ma l-gvern Laburista biddel ir-rati.  Allura peress li dan ir-roħs ma rriflettiex ruħu fl-RPI, fir-retail price index, is-sena li għaddiet u din is-sena, il-ħaddiema kollha, l-impjegati, il-pensjonanti kollha ta' Malta u Għawdex ma kellhomx kumpens għaż-żieda fid-dawl u l-ilma, anzi marru lura! (Onor. Membri:  Hear, hear)  Le, din mhix xi ħaġa li noqogħdu nċapċpu fuqha, din xi ħaġa serja, serjissima.  U jien ikkalkolajt kemm qed tiġi. Imbagħad bdejt nifhem aktar għaliex kien hemm daqstant familji li ħassewha l-għafsa tad-dawl u l-ilma, għax għallinqas wieħed kien jistima li se jkollhom parti kumpens permezz tal-mekkaniżmu tad-dawl u l-ilma.  

  Jien ngħid li  l-percentage point tar-retail price index effettwat b'dan il-mod mill-inqas imiss il-1.5% għal 2%. Id-differenza m'hijiex żgħira.  Hija differenza li timporta lil kull ħaddiem, lil kull impjegat bejn Lm1.00 u Lm1.25 fil-ġimgħa. Din hija ħadma, m'hemmx kelma oħra għaliha, ħadma!  Din tant hi serja li fl-opinjoni tiegħi m'għandhiex tieqaf hawn. Aktar u aktar għax jekk kien hemm xi ħaġa li ħassew in-nies f'dan l-aħħar żmien kienet preċiżament il-kwestjoni tad-dawl u l-ilma.  U m'hijiex aċċettabbli li anke fuq din il-ħaġa nstab mod kif ma jingħatawx kumpens.  Jien nikkalkula, nerġa' ngħid, li kull ħaddiem, kull impjegat, kulmin għandu paga, kull min għandu pensjoni tilef bejn Lm1.00 u Lm1.25 fil-ġimgħa s-sena li għaddiet, din is-sena u għas-sena li ġejja wkoll, jekk ma jsirx xi ħaġa fuq din il-problema.  Aktar minn hekk, kemm tiġi?  Ikkalkolajt li s-sena li għaddiet biss, u fil-fatt kull sena, il-ħaddiema, l-impjegati u l-pensjonanti qed jitilfu bejn Lm10 miljun u Lm11 miljun bejniethom fuq din il-ħaġa.  Din hija xi ħaġa ħafna agħar minn tad-Daewoo  u laqtet, qed tolqot u se tibqa' tolqot lill-impjegati u lill-anzjani kollha.  U din it-table  qed inpoġġiha wkoll fuq il-Mejda tal-Kamra ħalli kull min irid jiċċekkja jkun jista' jara din il-ħadma li saret fuq il-poplu Malti, għax tant hu goff dan it-tbagħbis li għandna bżonn li nikkonsidrawha u ma nħalluhiex torqod hawn.

  Sur President, ħalli ndur issa għat-tielet qasam, il-qagħda finanzjarja tal-gvern.  Wara l-manglu ta' taxxi ġodda li l-gvern Nazzjonalista poġġa s-sena li għaddiet fuq il-poplu, x'inhu r-riżultat?   Naħseb li rridu nħarsu aktar 'il bogħod mill-maniġġ tal-gvern li bih bagħbas ħafna spejjeż għal fuq is-sena 1998 biex taparsi joħroġ deficit record.  X'kienu għamlu dawn?  Fl-1998 kienu waddbu l-ispejjeż kollha li sabu biex joħorġu deficit record, u issa qed jużaw dik bħala benchmark, bħala kejl biex jaraw jekk naqasx jew żdiedx id-deficit record hekk imsejjaħ.  Is-sena li għaddiet jien kont ippreżentajt statistika li turi kemm kien fil-fatt id-deficit  strutturali fl-1998, meta wieħed jikkoreġi għat-tbagħbis u l-maniġġi tal-gvern ta' Fenech Adami fl-aħħar erba' xhur ta' dik is-sena.  Dakinhar urejt li d-deficit strutturali għandna nkejluh billi min-naħa nħarsu lejn id-dħul kollu rikorrenti minn  sorsi Maltin - u allura trid tnaqqas id-dħul li jkun ġej minn bejgħ ta' proprjetà jew mill-kumpaniji tal-gvern - u fuq bażi ta' sena tħares lejn dan id-dħul u mbagħad tikkomparah mal-ħruġ kollu tal-gvern, rikorrenti, kapitali u anke biex jilqa' għad-dejn nazzjonali.  Dak hu l-veru deficit strutturali, li jħares lejn is-sorsi lokali ta' dħul, li jħares lejn ir-raġunijiet ta' ħruġ lokali u tqabbel waħda ma' l-oħra.  

  Se nerġa' npoġġi  fuq il-Mejda tal-Kamra t-table li għamilt is-sena li għaddiet, li fiha kont urejt li fis-sena 1998 id-deficit strutturali, wara li tagħmel arranġament għat-tbagħbis li kien sar fih, kien ta' Lm123,419,000.  Ma' din it-table qed nagħmel figuri ġodda li ħarġu mal-budget document  ta' din is-sena.  U qed nerġa' nkompli din il-preżentazzjoni bl-informazzjoni l-ġdida li daħlet għas-sena 1999, għas-sena 2000 u għas-sena 2001, skond l-istimi tal-gvern.  Minn dan jirriżulta li d-deficit strutturali kien ta' Lm137.5 miljun is-sena li għaddiet.  Jiġifieri s-sena li għaddiet id-deficit strutturali kiber fuq l-1998 b'Lm14 miljun.  Issa din is-sena, skond l-istimi tal-gvern, u allura maħduma fuq din il-bażi, id-deficit se jkun ta' Lm108,700,000.  Jiġifieri - u hawnhekk nagħtuhielu - se jkun naqqas mid-deficit ta' l-1998 mhux kemm qal il-ministru tal-finanzi, imma b'Lm14.7 miljun biss.  Se npoġġi dawn il-kalkoli fuq il-Mejda tal-Kamra.  Issa xi jfisser dan, Sur President? 

  Dan ifisser li fl-1999 il-gvern żied id-dħul tiegħu mit-taxxi b'Lm49 miljun.  Fis-sena 2000, din is-sena, il-gvern qed jgħid li se jkun żied id-dħul tiegħu mit-taxxi bi Lm62 miljun, jiġifieri t-taxxi f'dawn is-sentejn b'kollox se jkunu żdiedu Lm111  miljun.  Ara l-bravura li għamel il-ministru tal-finanzi, intaxxa lill-poplu Lm111  miljun extra biex naqqas id-deficit b'Lm14.7 miljun!  Din mhix sostenibbli.   M'hijiex sostenibbli li biex tnaqqas id-deficit b'Lm14.7 miljun iżżid it-taxxi b'Lm111 miljun.  Ċertament m'hijiex sostenibbli, la hija vijabbli u lanqas hija effettiva.

  Niftakru u nerġgħu ngħidu li waħda mill-affarijiet li qed jinsisti fuqha l-ministru f'dan il-budget hija li se jkompli jżid id-dħul billi jikkontrolla l-evażjoni tat-taxxa.  Hemm il-kwestjoni ta' l-ex officio li diġà tkellimna dwarha, u allura tqum il-mistoqsija:  Imma jekk il-VAT kienet daqshekk qawwija, għaliex kellu jdaħħal l-ex officio?  Dan huwa kollu window-dressing.  M'hu veru xejn li d-dħul se jġibu mill-kontroll ta' l-evażjoni.  Id-dħul irid iġibu billi jkompli jagħfas fuq il-ħaddiema ż-żgħar u l-ħaddiema medja.  Minn hawnhekk tqum il-mistoqsija:  Kemm hu vijabbli li biex jagħlaq id-deficit il-gvern ikompli jibbaża ruħu fiż-żmien li ġej sempliċement fuq li jobrox aktar u aktar taxxi?  Għax imbagħad hemm punt ieħor.  Minħabba li qed jiffaċċja dawn il-problemi li jrid jobrox it-taxxi biex jimxi 'l quddiem, il-gvern lanqas qed jirnexxilu jlaħħaq ma' l-aspirazzjonijiet tan-nies.  

  Kien hemm diversi surveys li wrew li waħda mill-aktar affarijiet li qed tikkonċerna lin-nies, li qiegħda ddejjaq lin-nies, hija l-istat tat-toroq.  Allura tqum minnufih il-mistoqsija li fil-kuntest ta' strateġija li biha l-ministru tal-finanzi qed jagħlaq il-ħofra billi jżid it-taxxi, għal kull Lm14 miljun li jnaqqas irid jagħmel taxxi ta' Lm111 miljun, x'passaġġ għandu biex jilqa' għall-aspirazzjonijiet tan-nies, preċiżament it-toroq?  Hemmhekk nafu x'inhuma l-problemi enormi.  Jirriżulta li minħabba t-triq li qabad lanqas hu kapaċi jiffaċċja din il-problema.  F'dak li għandu x'jaqsam mat-toroq il-gvern qiegħed inaqqas in-nefqa minn Lm6,950,000 miljun is-sena li għaddiet għal Lm6,650,000.  L-aktar ħaġa li suppost għandna nieħdu action strateġika fuqha lanqas biss jista' jindirizzaha, anzi qed inaqqas l-indirizz tiegħu.  

  Sur President, nerġa' ngħid li l-verita' hija li l-istrateġija li biha qed jagħfas biss  fuq li jiġbor it-taxxi - u nista' nuri li qed jagħfas biss - m'hix trendi u mhix tasal.  Qiegħda sempliċement iżżid il-piż fuq il-poplu, qiegħda żżid il-piż fuq l-ekonomija,  m'hijiex qed tagħti ċans lill-ekonomija tikber, għax il-ministru tal-finanzi imissu aktar jaħseb kif se jkabbar l-ekonomija, ħalli tikber l-ekonomija u mbagħad ikun jista' jkabbar it-tax-take tiegħu, minflok qiegħed jagħfas it-taxxi fuq il-medji u n-nies li huma żgħar u mhux qed jasal.  U naħseb li din hija problema strateġika u għandha tiġi indirizzata b'ċerta saħħa.

 Issa anke hawn, meta jiġi jgħidilna l-ministru tal-finanzi li qed jieħu u se jieħu passi kbar biex jikkontrolla l-ispiża rikorrenti, bir-rispett kollu m'hu veru xejn.  M'hu veru xejn!  Jekk hemm ministru tal-finanzi mill-1992  'l quddiem li ma rnexxilux jikkontrolla l-ispiża tal-gvern huwa preċiżament il-Ministru Dalli.  Fl-1992 kien wiegħed li se jqatta' d-deficit għal 3% u splodielu f'wiċċu u erġajna għaddejna mill-istess triq. Għalhekk qed titħasseb ħafna min-nies li erġajna qbadna t-triq li kellna bejn l-1992 u l-1996.   Ħalli nħarsu, Sur President, lejn l-ispiża tal-gvern, li qed tikber u qed tikber b'rata li qed tiżdied.  Jekk naraw kif żvolġiet, per eżempju, l-ispiża rikorrenti reali tal-gvern, jiġifieri l-actual recurrent expenditure li qed jonfoq il-gvern, minn sena għan sena u ma nagħtux kas tal-pagamenti ta' l-imgħax. Ħalli nħalluha barra din.  Mhux kwestjoni issa ta' kemm qed iħallas imgħaxijiet, imma spiża rikorrenti. 

  Fl-1997 iż-żieda fl-ispiża rikorrenti reali fuq is-sena ta' qabel kienet ta'  4.6%.  Fl-1998 prattikament ma kienx hemm żieda fl-ispiża rikorrenti, imma mbagħad s'intendi qagħdu jżidu l-figuri 'l hemm u 'l hawn biex jisploduha.  Fl-1999 l-ispiża rikorrenti tal-gvern, dejjem mingħajr is-servicing tad-dejn pubbliku, telgħet b'5.1%.  Mela kienet 4.6% u niżlet kważi zero, telgħet 5.1% fl-1999 u din is-sena reġgħet telgħet għal 6.5%, Sur President.  U issa għandna budget quddiemna li qed jipprospetta li l-ispiża rikorrenti terġa' titla' għal 9.1%.   X'qed ngħidu, Sur President?   Għandna ekonomija li żgur ma tistax titla', iħawwad kemm iħawwad il-Ministru Bonnici s-sena d-dieħla!   (Interruzzjonijiet)  Diġa'  qed jara kif se jħawwad 'l hemm u jħawwad 'l hawn.  Imma ma jistax itellagħha aktar minn 6%.  U għandna ministru tal-finanzi li diġa' qed jipprospetta li l-ispiża rikorrenti titlagħlu b'9.1%.   Imma dan ġenn, ġenn ekonomiku u ġenn finanzjarju! (Interruzzjonijiet) Il-ministru tal-finanzi qed jgħid: "Tajba almenu"!   Dan x'qed tgħid issa.  Issa naraw is-sena d-dieħla jkollokx splużjoni oħra fiż-żieda, issa naraw!  

  Imma wara li ilna ngħidu fuq id-deficit, fuq il-ħofra  kif il-gvern qiegħed iżid il-piż tiegħu, kif nistgħu nidħlu għal sena oħra fejn il-gvern qed jipprospetta qisu ma ġara xejn li din l-ispiża tiżdied darba u nofs aktar milli tista' tiżdied l-aktar l-ekonomija.  Dan ġenn! Ġenn, għax se nkunu qegħdin aktar u aktar nagħlqu u nifgaw l-ispazju fejn tista' tikber il-produzzjoni vera, il-kreazzjoni ta' ġid veru.  Imbagħad il-ministru tal-finanzi - u għalhekk imbagħad xi kultant nitlef l-erre, Sur President - kellu l-wiċċ tost jgħidilna li issa pajjiżna qed iħabbatha ma' l-aqwa pajjiżi. Qed iħabbatha u se jħabbatha ma' l-aqwa pajjiżi!   (Interruzzjonijiet)   Eh, se jħabbatha!  Issa qed jgħid li se jħabbatha mitt sena oħra! 

  ONOR. MEMBRU:   Rasu jiġifieri!

  ONOR. ALFRED SANT:  Mela dawn l-aqwa pajjiżi se nħabbtuha magħhom jew qed inħabbtuha magħhom.   Il-kliem malajr jinbidlu f'dawn l-affarijiet.  L-ispiża rikorrenti f'ċerti pajjiżi kemm qed tiżdied?  Ma ninsewx, Sur President, ma ninsewx 9.1% is-sena d-dieħla.   Fil-Belġju l-ispiża rikorrenti titla' 3.5%, mela qed inħabbtuha tajjeb magħhom dawn!   Fir-Renju Unit 1.4%, tajjeb ħafna wkoll!   L-Italja 1.4% u l-Italja suppost għandhom lil Prodi u kollox.  Fi Franza l-ispiża rikorrenti din is-sena 2.8%, fl-Awstrija 0.8% u aħna qisu ma ġara xejn, Prosit, inċapċpulu - 9.1%!  (Interruzzjonijiet)  Dan juri kemm il-politika finanzjarja ta' dan il-pajjiż qiegħda mitluqa f'idejn nies  alaxanxe' ma jimpurtahom minn xejn, l-aqwa li għaddew!  Imma nerġa' ngħid, ma nistgħux nibqgħu sejrin hekk. Qed inkunu mhux biss wisq 'il bogħod minn dawn il-pajjiżi li suppost qed inħabbtuha magħhom, imma n-nuqqas ta' kontroll fuq il-ħela fit-tmexxija tal-gvern hi xi ħaġa li ma titwemminx.  

 Imbagħad jiġi l-window-dressing mill-ġdid. Qalulna li se jagħmlu private public partnership.  Private public partnership!  U kif beda jispjegali l-Ministru Dalli l-aħħar darba, u kif bdew jispjegawli nies oħra, kienu l-istess nies li tliet snin ilu, meta kien hemm rapport privat li sar minn tliet konsulenti privati mill-gvern Laburista dwar iċ-ċivil u dwar il-ħaddiema taċ-ċivil, ħarġu jiskandalizzaw ruħhom għax qalu, ivvintaw - u kemm għajruna, għamlu xhur sħaħ! - li se nkeċċu 5,000 ruħ miċ-ċivil. Dawn l-istess nies?  Allura l-ipokresija waslet fi stadju li lanqas titwemmen aktar.  (Onor. Membri: Hear, hear)  

 Aktar u aktar imbagħad meta tħares lejn kif qed jimxi dan il-gvern fuq kif ħdimna aħna, per eżempju, u kif qed jaħdmu huma, bil-proġetti li mexxejna aħna.  Waħda mill-affarijiet li nsistejna fuqhom - u l-Onor. Charles Buhagiar kien jimbotta fuqha - kienet preċiżament li l-proġetti tal-gvern jekk jista' jkun isiru mill-ħaddiema tal-gvern u mhux immorru għand il-kuntratturi. (Onor. Membri: Hear, hear)    Għax inkella tispiċċa li qed tħallas lill-ħaddiema biex ma jagħmlu xejn, u mbagħad tipprova tara kif teħles minnhom - kif ipprovajtu tagħmlu b'ta' Kalaxlokk - u min-naħa l-oħra qed toħroġ il-flus doppjament għall-kuntratturi. U min jgħid fuq l-effiċjenza u mhux effiċjenza, u li ma kuntrattur privat se jmur aħjar, iħares ftit jekk jogħġbu lejn Mdina Road ħalli jkun jaf kemm tmur aħjar mal-kuntrattur!  (Onor. Membri: Hear, hear)  Issa ħalli naraw ftit. 

  Il-gvern għandu l-ħaddiema tiegħu u se jkollu l-proġetti, qed jgħid.  Jien mort nara ftit kif se jaħdmu per eżempju, fuq il-proġetti kif konna aħna ta' Buġibba ta' l-upgrading of tourist areas u wkoll ir-restawr ta' siti ta' ċertu tip.  Fuqhom qed jgħid li se jonfoq Lm1.5 miljun. Imma dan il-Lm1.5 miljun kemm minnhom se jinħadmu mill-privat u kemm mill-ħaddiema tal-gvern? Lili jirriżultali li minn Lm1.5 miljun f'xogħlijiet bħal dawn -  żgur li jistgħu jagħmluhom il-ħaddiema tal-gvern għax il-prattika tagħna, ix-xogħol tagħna, l-esperjenza tagħna turihom, hux hekk, li jistgħu jagħmluhom - kulma se jagħti xogħol lill-ħaddiema tal-gvern huwa b'Lm150,000.  Din crazy, m'hemmx kelma oħra għaliha.  Kif imbagħad nistgħu nikkontrollaw l-ispiża jekk anke fil-mod kif jiġu ssettjati u prospettati l-affarijiet, ma jimpurtahomx!  

  Issa nibqa' ngħid, Sur President, li jekk nibqgħu għaddejjin b'dan il-mod fejn tibqa' tiżdied l-ispiża, fi żmien fejn l-ekonomija mhux veru qed timxi 'l quddiem daqskemm jgħid l-Onor. Bonnici, il-problemi qed inkomplu nżiduhom u mhux innaqqsuhom.  U tista' tagħmel window-dressing kemm trid, tista' tippreżenta accounts tad-Daewoo kemm trid għax at the end of the day, fl-aħħar mill-aħħar is-shareholders ta' dan l-account huwa l-poplu u l-poplu se jkollu jġorr il-piżijiet.  Aktar u aktar meta naraw li hemm inkoerenza, kif dan il-gvern jaħdem, fil-mod kif jindirizza l-piżijiet. Kienu jgħidulna, per eżempju, li t-taxxi diretti jridu jibbilanċjawhom biex ikunu aktar indiretti, għax indiretti suppost li kienu aktar effiċjenti.  Ara x'ġara, Sur President!   Illum il-piż tat-taxxi diretti huwa aktar għoli milli kien fis-sena 1992.   Lanqas kienet l-aħħar sena, is-sena ta' wara, l-aħħar waħda tan-Nutar Bonello Du Puis.  Fl-1992 is-sehem ta' taxxi, tal-konsum mit-taxxi kollha, kemm diretti u kemm indiretti, kien ta' 53.5%.  Din is-sena l-ministru tal-finanzi qed jistma li se jkun is-sehem ta' 51.8%, jiġifieri s-sehem tat-taxxi tal-konsum naqas u mhux żdied. Min-naħa l-oħra s-sehem ta' taxxi fuq l-income kien ta' 46.4% fl-1992, issa se jkun ta' 48.2%.  Jiġifieri t-taxxi ta' l-income u l-piż tat-taxxi diretti żdied u mhux naqas. Dan hu kompletament il-kuntrarju ta' dak li jridu jagħmlu.

  Punt wieħed jibqa' kruċjali f'dan kollu.  L-istrateġija li għandu l-gvern hija li jimpala aktar u aktar taxxi. U mhux tajba din l-istrateġija, m'hijiex qed taħdem f'termini ekonomiċi, aktar u aktar għax l-inċentivi għall-investiment ma jidhru mkien. Jekk tħares għal idea waħda ta' inċentiva għall-investiment ma ssibx f'dan il-budget.  Le, skużani!  Hemm inċentiva għall-investiment ta' grossi pesci, dawk li jaqilgħu ħafna flus, biex ikunu jistgħu jibagħtu iktar flus barra, biex ikunu jistgħu jixtru aktar proprjeta' barra. Dik vera, hemm dak l-inċentiv. Imma dik m'hijiex se toħloq il-ġid hawn Malta, mhux se toħloq ix-xogħol hawn Malta, Sur President.   

 Hemm ukoll imbagħad il-kontradizzjoni l-oħra kbira f'dak li għandu x'jaqsam ma' l-Unjoni Ewropea, fejn konna qed nistennew li jġibu Lm100 miljun u issa l-gvern qed jipproponi li jonfoq Lm8.7 miljun rikorrenti biex jiffittja mar-regoli ta' l-Ewropa, u min-naħa l-oħra mbagħad ukoll se jonfoq Lm2.2 miljun kapitali ħalli jiffitja wkoll mar-regoli ta' l-Ewropa.  Fejn hu s-sens ta' prijorita' f'din il-ħaġa?   Aktar u aktar għax it-Taljani ħallewhom isaffru fuq il-ftehim ta' koperazzjoni.  Dażgur li l-Italja tieħu gost; it-Taljani jimbuttawna biex nidħlu fl-Unjoni Ewropea, ħalli ma jibqgħux iħallsulna l-flus u jibqgħu jgħinuna taħt il-ftehim ta' koperazzjoni bejn Malta u l-Italja. (Onor. Membri:  Hear, hear)  Mhux ċara din il-ħaġa!  

  Imma qed jagħfas il-ħin, Sur President, u xtaqt nitkellem ftit fuq il-qasam soċjali għax mill-ġdid il-qasam soċjali reġa' ġie trattat bil-laptop hawnhekk, u l-laptop tal-ministru mid-dehra qabditu l-madcow disease ukoll fuq din il-ħaġa, qabdu l-virus għax il-qasam soċjali ntesa kompletament f'din il-ħaġa! Id-deċiżjonjiet ittieħdu sempliċement bl-idea li jimballa t-taxxi u mingħajr sens ta' fair play, mingħajr sens ta' ekwita' soċjali.  U mill-ġdid reġa' hemm tbagħbis bil-figuri, Sur President.  Ħu per eżempju,  kif qed jaħdem.  Iħabbar minn sena qabel li jkun se jżid il-bolla fuq il-ħaddiema u l-impjegati, imma qabel jagħmel hekk, jagħmel il-ftehim kollettiv maċ-ċivil, ħalli min jinnegozja l-ftehim kollettiv ma jkunx jaf x'ġej. Jgħid ukoll li s-sigurta' soċjali, il-bolla, se tiżdied din is-sena u s-sena ta' wara, ħalli jkun hemm it-trappoli lesti. Jekk imbagħad iżid it-taxxi fuq l-income, iżidhom wara li jkun lesta l-ftehim kollettiv, ħalli min jinnegozja ma jkunx jaf li qed jinnegozja f'ċertu kuntest u mhux f'kuntest ieħor.  L-istess ħaġa qed terġa' tiġri din id-darba: qed jgħidilna li l-prezz taż-żejt mhux se jitla' din is-sena, se jkun lest itellgħu is-sena d-dieħla, u se jtellgħu is-sena d-dieħla.  

  Issa jekk inħarsu lejn il-pagi taċ-ċivil, Sur President,  naraw li min qiegħed fl-għoli nett, se jmur tajjeb ħafna, min qiegħed l-isfel nett, se jaqlagħha.  Il-karigi għolja se jingħataw iktar minn 25% żieda.  Is-segretarju permanenti ta' Kastilja, per eżempju, se jieħu żieda ta' 28.5%.  Dawk li qegħdin fuq skala 2 u 3 se jieħdu żieda ta' 27.7%.  Imbagħad jekk inħarsu lejn l-iskali ta' taħt nett, iż-żieda se tidher hekk:  skala 18, 9.2%, fiha hemm messaġġiera, ward clerical assistants u ħaddiema fi grupp 3.  Għal skala 19, żieda ta' 7.7%, fiha hemm ta' grupp 2, fosthom general hand, hospital auxiliary u warder.  Skala 20 - aktar ma tinżel l-isfel fl-iskala, anqas ikun il-persentaġġ - żieda ta' 6.2%.  Fiha hemm il-ħaddiema tal-gvern li jaqgħu fi grupp 1. L-inekwita' f'din il-biċċa tispikka, Sur President. Iż-żidiet taċ-ċivil ingħataw qabel inbidel l-income tax is-sena li għaddiet.  Issa meta tikkalkola kemm se tiżdied fil-paga jekk inti miżżewweġ, u fuq il-minimu ta' skala 20, se ssib li wara li tneħħi l-bolla u żżid il-Lm1.50 li se jagħtik għal din is-sena għall-għoli tal-ħajja, se tispiċċa b'Lm36 anqas milli kellek qabel, bil-collective agreement.  Biż-żieda ta' Lm1.50 se tispiċċa taqla' anqas.  Tagħmel sens din il-ħaġa, waqt li ta' fuq se jaqla' u se jiżdied b'25% u 27%.  Trid tistaqsi kemm se jżid fil-paga, per eżempju, min qiegħed fil-minimu ta' skala 19.  Dan se jsib li l-paga tiegħu is-sena d-dieħla, bl-istess mod jiġifieri, se tonqos b'Lm9.  Iktar se jkollu żieda!  Nerġa' ngħid, Sur President, aktar ma tinżel 'l isfel fil-gradi, aktar se tmur lura.  Biż-żidiet b'kollox, ħafna li jinsabu fuq skala 17, 18, 19 u 20, se jsibu li bilkemm baqgħalhom iż-żieda fil-but tal-Lm1.50 li se jkunu qed jingħataw ta' l-għoli tal-ħajja, li hija mbagħbsa din ukoll imbagħad, għax m'għandhiex fiha, diġa' għedna, l-impatt tal-prezzijiet tad-dawl u l-ilma.  

  Wasalna issa għall-fringe benefits, Sur President, kobba mħabbla.  Veru li l-liġi diġa' tipprovdi li l-fringe benefits ikunu ntaxxati.  Kemm ilni ħaj jien qatt ma użawhom imma dan għax il-liġi ta' l-income tax għandha daqs kemm għandi ħajja jien, u qatt ma tħaddmet.  Veru wkoll li meta konna fil-gvern konna bdejna nikkonsidraw x'għandu jsir fuq din il-kwestjoni tal-fringe benefits.  Imma min-naħa l-oħra m'huwiex fair għall-impjegati u l-ħaddiema,  għax hemm ħaddiema wkoll, li d-dħul baxx u medju jiġu f'daqqa waħda ċċarġjati taxxa fuq fringe benefits mingħajr twissija minn qabel, aktar u aktar meta dawn il-benefiċċji kienu jkunu saru bħala parti minn ftehim kollettiv fuq il-bażi li ma kinux taxxabbli. Jiġifieri dawn il-fringe benefits kienu ngħataw bħala qafas ta' collective agreement fejn kulħadd kellu l-intendiment li mhux se jkunu ntaxxati.  Aħseb, per eżempju, Sur President, f'koppji żgħażagħ jew inkella koppji oħra anqas żgħażagħ, fil-bank, impjegati fil-bank, li ħadu house loans, u mingħalihom għandhom serħan il-moħħ fuq din il-ħaġa.  Jew inkella aħseb ftit fuq ħaddiema u impjegati li kellhom il-fringe benefits tagħhom fil-collective agreement, il-ħaddiema ta' l-Air Malta per eżempju.  Dan fair li pumm paq, hekk, wara li n-negozjati jkunu saru fuq il-fehma li m'humiex intaxxabbli, jaqilgħuha?  Mhux qed nitkellmu issa fuq il-fat cats il-kbar. Ħaġa bħal din wieħed kien jistenna li tinħadem b'ċertu għaqal u b'sens ta' fair play, li ma hemmx.  X'se jiġri?  Naf x'se jiġri, diġa' qed jgħiduha.  Min hu żgħir u għandu dħul żgħir jew għandu dħul medju, jew jaħdem mal-parastatali, dak se jaqlagħha.  Min qiegħed komdu ħafna u jaf kif se jirranġa, se jirranġa.  Dan fair?  Dan m'huwiex fair, Sur President, aktar u aktar għax fl-istess nifs, l-inċentivi li qed jagħti l-gvern huma lis-sinjuri l-kbar.  Pass ieħor dan li qed joħloq firda kbira fil-pajjiż.  Jidher sew l-inċentivi kif ingħataw.  

  Sur President, il-ministru tal-finanzi ħabbar li residenti Malti se jkunu jistgħu jinvestu barra Lm30,000 minflok il-Lm15,000 li hemm bħalissa.  Min jista' jinvesti b'dan il-mod, mhux il-pesci grossi, il-kbar?  Eżatt, il-ministru tal-finanzi qed jgħid mhux għalhekk ftaħnihom. Dażgur li għalhekk ftaħtuhom, ftaħtuhom għas-sinjuruni, mhux hekk!  Imbagħad, Sur President, inċentiv ieħor, il-limiti preżenti biex tista' tixtri proprjeta' barra minn Malta se jitla' minn Lm50,000 għal Lm150,000.  Jistgħu jagħmluh dan il-ħaddiema, l-impjegati bi dħul medju?  Qed nirrealizzaw x'qed nippruvaw nagħmlu? Min-naħa qed nintaxxaw lil dawk li għandhom dħul żgħir u lil dawk li għandhom dħul medju, qed nirrumblawhom, u min-naħa l-oħra qed  niftħu twieqi kbar għal min qiegħed tajjeb biex isir aħjar, biex ikun jista' jagħmel li jrid.  Aġevolament għal min hu komdu ħafna, fiż-żmien meta qed jiġu mgħoddija mir-wringer dawn il-kategoriji soċjali kollha, tad-dħul żgħir u tad-dħul medju, m'huwiex aċċettabbli. Għandu jinħadem b'mod aħjar, bil-għaqal,  u ċertament jekk se tagħsar lil xi ħadd, għasar lil kulħadd, mhux tagħsar lil min hu żgħir u lil min għandu dħul medju, u lill-oħrajn tiftħilhom avenues oħra biex ikomplu jirromblaw huma.  

  Fil-fatt smajna ħafna fuq it-tax compliance unit, Sur President.  Veru li s-Sur Gejtu Vella tal-UĦM ħa gost ħafna biha, imma naħseb għadu qed jieħu gost biha, għax it-tax compliance unit għadha ma waslitx.   Ħafna kliem, ħafna diskors u l-verita' se tkun li s-sikkatura se tagħfas l-aktar fuq min l-anqas jista' jevitaha. Fuq min jaf kif għandu jagħmel s'issa għadna ma rajna xejn u ma tajna xejn.  U min naħa l-oħra - għax jien imbagħad għalhekk qed nitkellem hekk -  il-koppji anzjani li malli l-Lm4,000 li għandhom il-bank tiskattalhom b'Lm10, minnufih jaqgħu fuqhom bil-kbir ħalli jneħħulhom imbagħad il-karta s-safra u l-mediċini b'xejn, u l-familja ta' ħaddiem, li għax għamel ftit overtime żejjed, skattalu 'l fuq minnufih, jaqgħu fuqu biex ineħħulu ċ-children allowance; imma imbagħad għall-pesci grossi, hemmhekk le, hemm niftħulhom minn Lm50,000 għal Lm150,000 u minn Lm15,000 għal Lm30,000.  Dan m'huwiex fair.  Mhux sew, aktar u aktar imbagħad meta naraw x'se jiġri miċ-children allowance.

  Għaliex ma jitkellimx ċar u tond dan il-gvern?  Ma jridhiex iċ-children allowance.  Is-sena d-dieħla se jnaqqasha ċ-children allowance b'Lm4 miljun.  Għaliex?  Ara kif se jaħdem, Sur President.  L-ewwel issettja l-income tax, niżżilha 'l isfel biex jolqot lil min hu medju u lil min hu żgħir; issa meta jitla' 'l fuq  bil-Lm1.50 miżerja li taw, minnufih se jitilfuha, se jinqatgħu.  Lm4 miljun ta' children allowance marru.   Għax ma jitkellmux ċar u tond li ma jriduhiex iċ-children allowance. Din messhom għamluha fil-manifest elettorali imbagħad, għax fil-manifest elettorali Nazzjonalista imkien ma qrajt li jridu jneħħu ċ-children allowance.

  Imbagħad mill-ġdid l-inekwita' l-oħra tat-taparsi inċentivi li jridu jagħtu, it-taxxa li se jagħmlu fuq il-collective investment schemes, li fihom tagħmel ftit flus tiegħek, jekk għandek ftit flus, Lm500, Lm1000, fl-iskema kollettiva.  Dik se tiġi ntaxxata. U min jidħol fiha dik? Ma jidħolx fiha min għandu Lm50,000, Lm70,000 x'jinvesti. Jidħol fiha min għandu ftit x'jinvesti, għax ma jafx kif jinvesti. Min jinvesti direttament fil-borża, imma huwa l-bniedem jew il-korporazzjoni li l-aktar taf kif għandha timxi 'l quddiem, m'għandhiex bżonn tgħaddi mill-collective investment schemes.  Allura qegħdin tajjeb aħna.  Min jgħaddi mill-collective investment scheme għax hu żgħir u jrid xi ħadd jappoġġjah, dak tintaxxah imma dak li jinvesti direttament, dak le, ma tintaxxahx.  Dan fair?  Dażgur li mhux fair!  Daqskemm mhux fair  il-VAT fuq il-canteens. Aħleb Ġuż kienu jgħidu.  Jien naħseb agħsar Ġuż issa ġejja l-istorja!  Issa din mhux żejda l-VAT fuq il-canteens tal-fabbriki u ta' l-iskejjel? Din mhux żejda? Din kien hemm għalfejn issir? Għax fil-bidu kienu qalulna, sentejn ilu, solennement, li ma jridux jintaxxaw lill-ħaddiema meta jkunu fuq il-post tax-xogħol u  ma jridux jintaxxaw lit-tfal ta' l-iskola.  Sentejn wara issa nsejniha din l-istorja.  Nies li jkunu maqbudin fuq il-post tax-xogħol u jridu jitrejqu hemmhekk, fil-canteen, iva iċċarġjahom.  U għalhekk is-sens ta' inġustizzja li ħiereġ.   L-istrateġija finanzjarja tal-gvern, Sur President, hija żbaljata fuq żewġ fronti, fuq il-front ekonomiku u fuq il-front soċjali għax mhux qed tirrealizza li waħda qed toqros fuq l-oħra. Mhux biss qed joħnoq l-ispazju għall-inċentivi, għall-inizjattiva, għall-produzzjoni, imma min-naħa l-oħra qed ikollu bilfors idur fuq il-ħaddiem żgħir u l-ħaddiem bi dħul  medju.  U waħda torbot ma' l-oħra u nistgħu nibqgħu sejrin b'dan il-mod, Sur President.  

  Semmejt il-VAT fuq il-canteens.  Imma hemm xi ħaġa oħra interessanti, il-fatt li l-iskejjel se jitneħħilhom il-credit fuq il-VAT  u dawn ma jistgħux jieħdu refund.  Qabel kien jakkużana l-Ministru Daewoo, sorry il-Ministru Dalli, li bis-CET konna niċċarġjaw il-ħaġa.

  ONOR. JOHN DALLI:  Ma nafx smajtux tajjeb jgħid il-Ministru Daewoo jien.

  ONOR. ALFRED SANT:  Niskuża ruħi, neħħejtha, tajjeb?  Ngħidha darb'oħra post ieħor fil-każ, imma l-punt mhux dan!  Il-VAT suppost qalulna li meta daħħalna is-CET - kien il-Ministru Dalli li kien beda juża dan l-argument -   li ara xi traġedja, ara dawn x'għamlu, għamlu s-CET fuq l-iskejjel u ma jistax ikollhom refund!  Dan kien wieħed mill-argumenti, li bil-VAT l-iskejjel ma jkollhomx bżonn ikollhom iġorru l-ispejjeż, għax ikollhom refund.  Fejn hu r-refund?  Neħħieh!  Din mhux ipokresija?  Din ipokresija totali, Sur President.  Kull fejn tara f'dan il-gvern li qiegħed jimxi b'mod, qabad ma strateġija li qed tkun kemm anti-soċjali min-naħa, u kemm anti-ekonomika min-naħa l-oħra.  Qisna qegħdin fi żmien Herbert Hoover mill-ġdid, qabel il-great depression.  Eżatt, l-istess ħaġa, isloħ, isloħ, isloħ u minflok timxi 'l quddiem u tirrombla l-ekonomija u l-affarijiet isolvu ruħhom, aktar tmur lura l-istorja.  Hemm il-Ministru Bonnici biex jagħmel screening ta' l-affarijiet u dawn ma jidhrux daqshekk ħżiena, imma kollox logħob biċ-ċifri u bin-numri.  U l-istess ħaġa t-telqa li dan il-budget juri fuq Għawdex.  

  Issa għalija Għawdex huwa każ soċjali sħiħ bl-importanza primarja fuq din il-ħaġa. Minflok jaħdem biex lil Għawdex jagħtih nifs ġdid, bil-maqlub.  Għandna tnaqqis fuq l-operat u l-manutensjoni f'Għawdex, fuq l-edukazzjoni f'Għawdex, għandna tnaqqis ukoll fuq il-mod kif ċerti proġetti kellhom isiru hemmhekk u ma sarux, u tibqa' tgħid li minflok spinta 'l quddiem li għandu bżonn Għawdex, qed jingħata spinta 'l isfel.  L-edukazzjoni, Sur President?  It-telqa u l-inekwita` soċjali jidhru bil-kbir hemmhekk.  

  Fl-edukazzjoni l-ministru tal-finanzi qed iżid l-allokazzjoni tiegħu għax-xiri ta' materjali u provvisti li jkollhom bżonn l-iskejjel b'Lm1,000, u hemm xi 140 skola - jiġifieri Lm8 għal kull skola - u effettivament Lm1,000 se jiġi inqas minn kwart ta' kemm se jiżdiedu l-ministri.  U dik se tkun allokata fuq l-iskejjel.  Se jintlaqtu bil-VAT l-iskejjel, aktar u aktar.  Biex isiru t-tiswijiet u jinżammu f'qagħda tajba l-iskejjel kollha tal-gvern, iż-żieda fin-nefqa għall-iskejjel kollha se tkun ta' madwar Lm4,000, kważi ż-żieda li se jieħu ministru mqassma ma' 140 skola, Lm30 kull skola.  Issa dan sew?  Fejn hu s-sens ta' prijoritajiet soċjali?  Nista' nibqa' sejjer u sejjer.

  Sur President, jekk tħares lejn is-saħħa, lejn it-tnaqqis fuq voti ta' saħħa, per eżempju, fl-Isptar Boffa se jnaqqsuh b'Lm40,000. It-titjib ta' bini u faċilitajiet tal-health centres. Dawn huma target ieħor ta' dan il-gvern u se jnaqqsuhom b'Lm50,000. Jekk tħares imbagħad lejn l-ispiża għal dawk li jintbagħtu għall-kura barra, din se titnaqqas b'Lm35,000  wara li din is-sena diġa' naqqasha b'Lm57,000. Jekk nibqgħu sejrin vot wara vot, il-voti soċjali qegħdin under attack, m'għandux alternattiva bl-istrateġija li qabad.  Dan ikollu bilfors jiggranfa u jdur fuq il-voti soċjali u jkompli jnaqqashom.  

  Sur President, naħseb li wasal iż-żmien li norbtu kollox ma' x'inhi l-istrateġija tal-gvern effettivament. L-istrateġija tal-gvern hi li ma jimpurtahx minn dan kollu.   Deep down il-gvern ta' l-Onor. Fenech Adami ma jimpurtahx mid-deficit, imma jimpurtah biss li jidher tajjeb fi Brussels ħalli akkost ta' kollox ikun jista' jdaħħal lil Malta membru fl-Unjoni Ewropea.  Xejn aktar ma jimporta!  Jekk kien hemm bżonn ta' konferma huwa dan il-budget għax meta tiflih sew tirrealizza l-fallimenti kollha ta' tmexxija, ta' direzzjoni u ta' viżjoni fih, minkejja l-window-dressing. U jippompjawh, għax il-vantaġġ li għandu l-gvern nazzjonalista huwa li għandu min jippompjah.  Għandu l-gazzetti miegħu, għandu l-għaqdiet tan-negozjanti miegħu, għandu ħafna professjonisti miegħu, għandu ħafna mill-knisja miegħu, jiġifieri dawn jilqgħulu.  Imma meta mbagħad tifli l-bażi ta' dak li qed ipoġġielna quddiemna ... L-ewwelnett veru li l-manglu għaddej u se jibqa' jdur - jien sejjaħtilha l-makna taż-żrar - imma 'l hinn minn hemm, anke kif qed iddur din il-makna taż-żrar, bilfors qed tkun ta' ħsara ekonomika għall-pajjiż.   Tant hu hekk li l-investiment nixef, l-inizjattiva qdiemet, il-kapital jaħrab 'il barra, il-fiduċja fil-gvern qed tonqos.  Għax anke meta joħroġ issues ta' shares m'għadhomx jagħmlu subscribing għalihom, anzi jkollu jdur għas-sinking fund il-Ministru Dalli biex jiffinanzja lilu nnifsu, qisu bebbux qed jiekol lilu nnifsu!  

  Min-naħa soċjali mbagħad agħar u agħar, għax il-piżijiet qed iġorruhom dawk li l-inqas jifilħu, dħul medju u dħul baxx. Imma nerġa' ngħid li dan il-gvern ma jimpurtahx. Il-gvern jimpurtah minn ħaġa waħda, cioe' li jidħol fl-Unjoni Ewropea akkost ta' kollox.  U naħseb li issa wasal iż-żmien li ngħaddulu l-messaġġ lill-poplu, li hemm triq oħra ta' kif naħdmu.  Hemm it-triq li jkollna rabta mill-eqreb ma' l-Unjoni Ewropea, rabta li tkun skond iċ-ċirkostanzi ta' pajjiżna - Malta bħala Svizzera fil-Mediterran, kif insejħula - u min-naħa l-oħra din norbtuha ma' xogħol serju biex tabilħaqq jiġu ssanati l-finanzi tal-gvern.  Issanati mhux billi żżid il-piż tat-taxxi imma billi jkun hemm sforz konċentrat ħalli tnaqqas l-ispiża tal-gvern, ħalli r-riżorsi kollha tal-gvern ikunu massimizzati, tużahom bl-aħjar mod possibbli u allura mano in mano waħda ma' l-oħra tista' timxi, tkun tista' tqiegħed quddiem il-poplu triq li hija skedata b'mod serju, triq li ma tgħabbihx b'piżijiet u ma toħnoqx l-inizjattiva u fl-istess ħin imbagħad tkun qed tiftaħ perspettiva tajba għal relazzjoni li tagħmel sens ma' l-Ewropa.

  Fit-triq li qed jipproponi l-Partit Laburista, ta' Malta bħala Svizzera fil-Mediterran, inkunu qed nassiguraw aċċess sħiħ għall-fabbriki Maltin, għall-produtturi Maltin fuq is-suq Ewropew, permezz ta' zona ta' kummerċ industrijali ħieles, l-aċċess għas-swieq Ewropej li n-Nazzjonalisti jgħidu li se jġibu bi sħubija sħiħa nġibuha wkoll.  Imma aktar minn hekk imbagħad ma nkunux qegħdin ngħabbu fuq pajjiżna l-ispiża li se jkun hemm żgur jekk ikollok tmexxi biex iddaħħal ir-regoli Ewropej.  Din is-sena,  minkejja l-pressjoni ta' taxxi li hemm, xorta waħda l-gvern kien obbligat li jżid l-ispiża tiegħu bi Lm11 miljun sempliċement biex jissodisfa lill-burokratiċi ta' Brussels, li mhux se jkunu sodisfatti imma se jkunu jridu aktar u aktar.  U meta imbagħad jibdew - u jkollu jibda jagħmilhom diġa` qalulu - jimplimentaw il-politika agrikola komuni, il-biedja se taqlagħha u se jkollna splużjoni fl-għoli tal-ħajja għax se jkollna nibdew nixtru prodotti agrikoli Ewropej bil-prezz intern Ewropew.  Fit-triq tal-Partit Laburista ta' Svizzera fil-Mediterran għal Malta dik ma tkunx hemm. Ma jkollniex għalfejn ċerti regoli tal-politika agrikola li tixtri bil-prezz għoli tagħhom bilfors, li tagħti ċerti sussidju naħa u ma tagħtihomx post ieħor ma jkollokx bżonn tagħmilha.  U mhux biss allura jirnexxielek tipproteġi u tħares is-settur tal-biedja u tas-sajd Malti, imma jirnexxielek ukoll tipproteġi lill-konsumatur għax inkella l-konsumatur, jekk ikun membru ta' l-Unjoni Ewropea, ikollu jixtri bi prezz għoli Ewropew.   Qasam wara qasam, Sur President.  

  Bl-istess mod, jekk mhux din is-sena s-sena d-dieħla, il-ministru tal-finanzi jkollu jibda jurina allokazzjoni ta' spiża ħalli Malta tipparteċipa fl-armata Ewropea.  Dan x'ġenn hu!  Kif għandna ninqabdu fi triq li bilfors iddaħħalna fl-istraitjacket tal-Ġermanja jew ta' l-Italja, meta ma tgħoddx għalina? Jiena nemmen li din hija l-viżjoni li rridu nagħfsu fiż-żmien li ġej; irridu nuru ċar u tond li aħna kapaċi mmexxu rajna b'idejna, imma skond iċ-ċirkostanzi tagħna.  Aħna kapaċi nkunu ħbieb ma' l-Ewropa u mhux ħbieb taparsi.  Meta konna fil-gvern aħna kellna relazzjoni kbira ħafna ma' l-Unjoni Ewropea, tant li kienu għamlu l-Konferenza ta' l-Ewropa għall-Mediterran.  Meta kienet qed tiġi ssuġġerita din il-ħaġa u ġiet proposta Malta, għax ma setgħux jaqblu fuq pajjiżi oħra fil-Mediterran, malli ġiet proposta Malta qam minnufih l-Isreali u qam minnufih l-Alġerin u qalu: Iva, f'Malta rridu mmorru, tajjeb hemm!  U  meta ġie r-rappreżentant tal-Kummissjoni Ewropea hawn Malta biex jorganizza magħna din il-konferenza, l-ewwel ħaġa li qalli kienet:   Din hija l-ewwel darba f'ħajti kemm ili niltaqa' man-nies pajjiżi Għarab, man-nies ta' l-Iżrael u ma' pajjiżi oħra li d-delegat Iżraeli u d-delegat Alġerin of all people minnufih qablu fuq xi ħaġa:  Malta.  U dan huwa l-ideal li rridu nibnu, ta' pajjiż li mhux marbut fiċ-ċokon tiegħu ma' iljunfant ħafna akbar minnu u jkollu bilfors jagħmel kull ħaġa li jagħmel iljunfant.  Le, iċ-ċokon tagħna  għandu l-limitazzjonijiet tiegħu, imma għandu wkoll il-vantaġġi u allura  jrid ikollna d-dehen, l-għaqal, il-ħila li naħdmu biex il-vantaġġi li għandna nużawhom mhux nisparpaljawhom.  Tlaqna fi triq fejn qed nitgħabbew bi żvantaġġi tal-kbar waqt li nżommu l-iżvantaġġi taċ-ċokon.  Dan x'ġenn hu!

  Irridu naħdmu biex  l-iżvantaġġi taċ-ċokon nikkontrollawhom kemm jista' jkun, imma nieħdu l-vantaġġi tiegħu speċjalment għax ninsabu f'nofs il-Mediterran fejn aħna, jekk inkunu parti mill-Unjoni Ewropea, se nkunu fuq fruntiera, waqt li jekk inkunu Svizzera fil-Mediterran se nkunu f'post fejn kulħadd se jibqa' jħares lejna bħala post li tista' titkellem miegħu, soċjeta` li tista' tkun magħha, li tagħtik sens ta' konfort u ħbiberija mingħajr ebda theddid ta' xejn.  U jiena nemmen li din il-viżjoni ta' Malta bħala Svizzera fil-Mediterran hija ħafna aktar konformi anke mal-problemi finanzjari, ekonomiċi u soċjali li qed jiffaċċja pajjiżna ta' bidla fil-qasam soċjali, ta' tiġdid fil-qasam ekonomiku, ta' kontroll fil-qasam finanzjarju.

  Jidher ċar li bħalissa s-sistema finanzjarja tal-gvern hija out of control.  Mhux kontroll li tħalli l-ispiża tikber u tikber u tiġri warajha biż-żiemel tat-taxxi, għax taħt in-nagħal taż-żwiemel tiegħek tkun qed tgħaffeġ lil dak li huma żgħar u ta' dħul medju, l-aktar nies f'dan il-pajjiż li għandhom bżonn min jinkoraġġihom u jħeġġiġhom. U jien lil dawk kollha li jħossuhom ittraduti u miċħuda bil-politika ta' dan il-gvern ngħidilhom biex iħarsu mill-ġdid lejn il-politika u l-viżjoni tal-Partit Laburista, għax hija politika u viżjoni marbuta mar-realta` ta' Malta, marbuta mal-ħtieġa li l-ħaddiema u n-nies tax-xogħol kollha jkollhom tabilħaqq l-ispazju li jistgħu jgħixu tajjeb huma u l-familji tagħhom f'futur li tassew ikun futur maħdum b'sens ta' galbu u għaqal. Għandhom iħarsu aktar lejn x'inhi l-viżjoni u l-politika tal-Partit Laburista għax fiha se jsibu l-wens u r-rifuġju fil-futur.  Nirringrazzjak.

  THE DEPUTY SPEAKER:  Nirringrazzja lill-Kap ta' l-Oppożizzjoni għad-diskors tiegħu u nirringrazzja wkoll lit-television crew tal-PBS u nitlobhom jirtiraw mill-Kamra.

  Nistieden lill-Viċi Prim Ministru sabiex jekk jogħġbu jressaq l-aġġornament tal-Kamra:


AĠĠORNAMENT

  ONOR. LAWRENCE GONZI:  Sur President, nipproponi l-Aġġornament tal-Kamra għal għada t-Tlieta, 28 ta' Novembru, 2000 fid-9.00 a.m. b'din l-aġenda:

Mozzjonijiet
Estimi ta’ Dħul u Nfiq tal-Korporazzjoni Enemalta għas-sena 2000-2001.

Ordnijiet tal-Ġurnata

Abbozz ta' Liġi dwar il-Proċeduri Legali  -  Tieni Qari (Kont.);

Abbozz ta' Liġi li jemenda l-Att dwar l-Ippjanar ta' l-Iżvilupp  -  Tieni Qari;

Abbozz ta' Liġi dwar ir-Ratifika ta' Trattati (Sant' Anglu)  -  Tieni Qari;

Abbozz ta’ Liġi li jemenda l-Ordinanza tad-Dwana  -  Tieni Qari (Kont.);

Abbozz ta’ Liġi li jemenda l-Kostituzzjoni ta’ Malta (Emenda Nru 2)  - Tieni Qari;

Abbozz ta' Liġi li Jimplimenta Miżuri ta' l-Estimi  - Tieni Qari;

Abbozz ta' Liġi dwar l-Amministrazzjoni ta' Art tal-Gvern - Tieni Qari;

Abbozz ta' Liġi dwar Self Lokali - Tieni Qari; 

Abbozz ta’ Liġi li jemenda l-Att dwar il-Protezzjoni ta’ l-Erarju -  Tieni Qari (Kont.); u

Riżoluzzjoni tal-Prim Ministru dwar il-qagħda fil-pajjiż  -  Kontinwazzjoni.

----------------------

Abbozz ta' Liġi dwar il-Konservazzjoni u l-Amministrazzjoni tas-Sajd  -  Kumitat Permanenti;

Abbozz ta' Liġi dwar is-Sigurezza Ġenerali u Kwalita' tal-Prodotti
-  Kumitat Permanenti; 

Abbozz ta’ Liġi li jemenda l-Att dwar l-Interpretazzjoni  -  Kumitat Permanenti;

Abbozz ta' Liġi dwar il-Komunikazzjonijiet u Transazzjonijiet Elettroniċi - Kumitat Permanenti; u

Abbozz ta' Liġi dwar il-Protezzjoni u l-Privatezza tad-Data  -  Kumitat Permanenti.

  THE DEPUTY SPEAKER:  Grazzi.  Sar il-ħin.  

  Il-Kamra hija aġġornata għal għada t-Tlieta, 28 ta' Novembru, 2000 fid-9.00a.m. bl-aġenda kif komunikata mill-Viċi Prim Ministru.

Fit-8.31 p.m.  il-Kamra aġġornat mingħajr ma saret il-mistoqsija.

MISTOQSIJIET GĦAL TWEĠIBIET ORALI MWIEĠBA BIL-MIKTUB

MEAT SELLERS ASSOCIATION - BIĊĊERIJA

21138. L-ONOR. NOEL FARRUGIA  staqsa lill-Ministru għas-Servizzi Ekonomiċi: Jista' l-Ministru jinfurmani x'passi ttieħdu mill-Ministeru dwar l-ilmenti tal-Meat Sellers Association dwar il-kundizzjoni tat-toilets għax-xerrejja tal-laħam fil-Biċċerija mressqa fil-21-09-00?

X'inhija l-pożizzjoni llum?
  ONOR. JOSEF BONNICI:  Nirreferi lill-Onorevoli Interpellant għall-aħħar parti tat-tweġiba li tajt għall-mistoqsija numru 21134 waqt is-Seduta ta' llum stess.
PULIZIJA - PERSUNI MTELLA' L-QORTI

21385. L-ONOR. EVARIST BARTOLO  staqsa lill-Ministru ta' l-Intern:   Jista' l-Ministru jgħid matul Awissu, Settembru u Ottubru, kemm-il persuna ttellgħet il-qorti minħabba: (a) ġlied; (b) dagħa; u (ċ) ksur ieħor tal-lilġi fil-grounds ta' l-istadjum nazzjonali, Centenary Stadium, Victor Tedesco Ground, Ground tal-Hibs u Gozo 

Stadium?  Jista' jagħti l-figuri separatament?  X'passi ttieħdu fi grounds oħra matul l-istess żmien u fuq l-istess akkużi?
  ONOR. TONIO BORG:  Ninsab infurmat illi fil-perijodu msemmi mill-Onorevoli Interpellant, il-Pulizija ressqet quddiem il-Qorti 18-il persuna fuq ksur ta` bon ordni li seħħ ġewwa l-istadium nazzjonali.  Ninsab infurmat ukoll illi 2 persuni oħra għad iridu jidhru quddiem il-Qorti fuq l-istess akkużi li seħħew, wieħed fil-Gozo Stadium, u l-ieħor fil-ground ta` Sannat.
SKEJJEL - GĦALLIEMA

21386. L-ONOR. EVARIST BARTOLO  staqsa lill-Ministru ta' l-Edukazzjoni: Jista' l-Ministru jgħid kemm in-numru ta' sigħat fil-ġimgħa (27 1/2) li jaħdmu l-għalliema hija liġi osservata għall-għalliema kollha tagħna?

  L-Att ta' l-Edukazzjoni jippermetti li xi awtoritajiet ta' l-iskejjel tal-Knisja u/jew indipendenti jżiedu dawn is-sigħat għall-għalliema tagħhom?
  ONOR. LOUIS GALEA:  Informat li l-ammonta ta' ħin li jaħdmu l-għalliema hu regolat mill-ftehim li jkun hemm bejn min iħaddem (id-Diviżjoni ta' l-Edukazzjoni, il-Knisja jew skejjel partikolari indipendenti) u l-Union ta' l-għalliema.

Informat ukoll li fil-prattika, l-iskejjel tal-Gvern u tal-Knisja jkun hemm kalendarju wieħed li jinħadem fuq il-ftehim bejn il-Gvern u l-MUT u l-Knisja u l-MUT li jiffissa l-ġranet meta jiftħu l-iskejjel.

L-iskejjel indipendenti aktarx li jimxu ma' dan il-kalendarju bi ftit varjazzjoni skond il-ħtiġijiet ta' l-iskejjel individwali.
SPIŻERIJI VETERINARJI LIĊENZJATI

21387. L-ONOR. EVARIST BARTOLO  staqsa lill-Ministru għall-Agrikoltura u Sajd:   Jista' l-Ministru jgħid kemm hemm spiżeriji veterinarji liċenzjati f'Malta u Għawdex?  F'liema lokalita' huma?  Jista' jgħid kemm hemm applikazzjonijiet pendenti għal ftuħ ta' spiżeriji simili?  Meta saret kull applikazzjoni?  Minn min?  Fejn?
  ONOR. NINU ZAMMIT:  Nitlob lill Onor. Interpellant jagħmel din il-mistoqsija lill-Ministeru konċernat. 
QORTI - ĦLASIJIET

21388. L-ONOR. EVARIST BARTOLO  staqsa lill-Ministru tal-Ġustizzja u Gvern Lokali: Jista' l-Ministru jgħid jekk ir-reġistrar tal-Qorti jaċċettax ħlasijiet ta' multi, ħlasijiet ta' rikorsi, eċċ b'cheque u/jew credit card?
  ONOR. AUSTIN GATT:  Ħlasijiet b'ċekk fil-Qrati jigu aċċettati. Ħlasijiet bi credit card s'issa għadhom qatt ma ġew effettwati . Pero' f'dan ir-rigward  tista' ssir referenza għat-tweġiba li ngħatat ghall-mistoqsija numru 2346 mogħtija fid-9 ta' Diċembru 1998 
TOBBA VETERINARJI LIĊENZJATI

21390. L-ONOR. EVARIST BARTOLO  staqsa lill-Ministru għall-Agrikoltura u Sajd:   Jista' l-Ministru jgħid x'inhu n-numru ta' tobba veterinarji liċenzjati biex jaħdmu f'Malta u Għawdex?  Kemm minnhom huma barranin?  Kemm minnhom jaħdmu full-time jew part-time mal-gvern?  Hemm barranin li jaħdmu mal-gvern?  Għandhom xi kondizzjonijiet ta' xogħol speċjali b'allowances eċċ?
  ONOR. NINU ZAMMIT:  Ninforma lil Onor Interpellant li  fil-mument it-tobba veterinarji  jiġu liċenzjati taħt il-Medical and Kindred Ordinance li taqa' taħt il-Ministeru tas-Saħħa.

In-numru ta' veterinarji  huwa: seba veterinarji Maltin jaħdmu full time, veterinarju Malti u veterinarju barrani fuq kuntratt. 

Il-kundizzjonijiet ta' xogħol huma marbuta mal-kariga fis-Servizz Ċivili li huma jokkupaw, jew mal-kuntratt ta' xogħol li għandhom.

PULIZIJA

21391. L-ONOR. EVARIST BARTOLO  staqsa lill-Ministru ta' l-Intern: Jista' l-Ministru jgħid jekk pulizija li minħabba x-xogħol tagħhom jilbsu pajżana, jingħatawx allowance ?  X'inhi din l-allowance?  Hemm ħsieb li din tiżdied?
  ONOR. TONIO BORG:  Ninsab infurmat illi fil-Korp tal-Pulizija ma hemmx clothing allowance.  Pero` dawk il-membri tal-Korp stazzjonati fid-diversi taqsimiet li x-xogħol tagħhom jirrikjedi li ma jilbsux l-uniformi, jibbenefikaw minn special duty allowance ta` Lm60 fix-xahar għal fizzjali u Lm45 fix-xahar għal other ranks.
PULIZIJA - REKLUTI ĠODDA

21414. L-ONOR. GAVIN GULIA  staqsa lill-Ministru ta' l-Intern:   Jista' l-Ministru jgħid fejn ġew detailed ir-rekluti l-ġodda fil-korp tal-pulizija mill-ġurnata meta daħlu fis-servizz aktar kmieni din is-sena?  Jista' l-Ministru jagħti l-ismijiet tar-rekluti b'riferenza għal kull moviment li għamlu mill-ġurnata meta daħlu fis-servizz sal-ġurnata tal-lum?
  ONOR. TONIO BORG:  Ninsab infurmat illi r-rekluti li temmew il-kors tagħhom fl-Akkademja tal-Pulizija din is-sena ġew stazzjonati kif ġej:

	Distrett


	Nru. ta`

rekluti
	Rekluti li ċċaqilqu għal post ieħor

	Nru. 1
	9
	1

	Nru. 2
	3
	1

	Nru. 3
	5
	1

	Nru. 4
	6
	2

	Nru. 5
	7
	1


	Distrett
	Nru. ta`

rekluti
	Rekluti li ċċaqilqu għal post ieħor

	Nru. 6
	13
	3

	Nru. 7
	8
	

	Nru. 8
	12
	5

	Nru. 9
	12
	

	Mobile
	1
	


Kif diġa` kelli okkażżjoni li ngħid kull moviment ta` membri fil-Korp isir meta u kif ikun il-bżonn, fl-aħjar interessi ta` l-istess Korp u tal-pubbliku in ġenerali.

KUNSILLI LOKALI

21424. L-ONOR. RITA LAW  staqsiet lill-Ministru tal-Ġustizzja u Gvern Lokali:   Jista' l-Ministru jagħti statistika ta' kemm kienu dawk li għamlu użu minn kull kunsill lokali fuq l-aċċess tal-one stop shop?
  ONOR. AUSTIN GATT:  Il-kunċett tal-one stop shop hu relatt ma' diversi servizzi li qed jingħataw mill-Kunsilli Lokali.  Għaldaqstant, nitlob lill-Onorevoli Interpellanti biex tispeċifika liema servizz qed talludi għalih sabiex tkun tista' tingħata risposta preċiza.
SLUM CLEARANCE

21428. L-ONOR. RITA LAW  staqsiet lill-Viċi Prim Ministru u Ministru għall-Politika Soċjali:   Jista' l-Viċi Prim Ministru jiddentifika l-lokalitajiet fejn hemm postijiet fuq slum clearance  li għamel il-kumitat ta' slum clearance group?

  Kemm ġew identifikati postijiet f'kull lokal?  Jista' jgħid jekk dawn humiex tal-gvern jew tal-privat?
  ONOR. LAWRENCE GONZI:  Ninforma lill-Onor. Interpellant li bħalissa qiegħdin isiru xogholijiet ta' Slum Clearance f'dawn il-lokalitajiet:

Valletta:  
34 unit (żewġ siti)

Bormla:
30 unit (tliet siti)

Tarxien:
  7 units (sit wieħed)

Ninforma lill-Onor. Interpellant ukoll li hemm ippjanati xogħolijiet ta' Slum Clearance f'dawn il-lokalitajiet:

Bormla:
112 unit (żewġ siti)

Floriana:
  36 unit (żewġ siti)

Vittoriosa:
    3 units (sit wieħed)

Msida:

133 unit (erba' siti)

Isla:

    3 units (sit wieħed)

Dawn il-postijiet kollha, bl-eċċezzjoni ta' xi postijiet f'Bormla u l-Msida li huma ta' l-Uffiċċju Kongjunt huma kollha ta' sidien privati u qiegħdin jiġu esproprijati biex isir ix-xogħol.
DJAR - SKEMI

21431. L-ONOR. RITA LAW  staqsiet lill-Viċi Prim Ministru u Ministru għall-Politika Soċjali:   Jista' l-Viċi Prim Ministru jgħid kemm kienu dawk li applikaw għal xi skema ta' l-Awtorita' tad-Djar imma ma ġewx aċċettati minħabba xi raġuni?
  ONOR. LAWRENCE GONZI:  Qed inpoġġi l-informazzjoni miltuba fuq il-Mejda tal-Kamra mill-Onor. Interpellant.

DJAR - SUSSIDJI

21432. L-ONOR. RITA LAW  staqsiet lill-Viċi Prim Ministru u Ministru għall-Politika Soċjali:   Jista' l-Viċi Prim Ministru jgħid jekk is-sussidju li bħalissa jingħata fir-rigward tad-djar tal-gvern hux se jibqa' jingħata jekk Malta tkun membru sħiħ ta' l-Unjoni Ewropea?
  ONOR. LAWRENCE GONZI:  L-Onor. Membru hi mitluba tiċċara xi tfisser bil-kliem "sussidju li bħalissa jingħata fir-rigward ta' djar tal-Gvern".  F'kull każ, pero', l-Onor. Membru taf li l-U.E. mhux biss tippermetti, imma tħeġġeġ lill-membri tagħha biex jaddottaw politika mibnija fuq valur tas-solidarjeta'.  Dan ifisser li pajjiżi membri jistgħu jkollhom miżuri ta' għajnuna diretta lil dawk il-familji jew persuni li jkunu jikkwalifikaw għal xi benefiċċji soċjali, nkluż, per eżempju sussidju fuq il-kera għal skop soċjali.
DJAR - RESEARCH AND POLICY DEVELOPMENT UNIT

21435. L-ONOR. RITA LAW  staqsiet lill-Viċi Prim Ministru u Ministru għall-Politika Soċjali:   Jista' l-Viċi Prim Ministru jgħid x'riżultati xjentifiċi u demografiċi ħarġu mir-riċerki li għamlet ir-Research and Policy Development Unit ta' l-Awtorita' tad-Djar?
  ONOR. LAWRENCE GONZI:  Qiegħed inpoġġi fuq il-Mejda tal-Kamra kopja tar-Rapport Annwali tar-Research and Policy Development Unit ta' l-Awtorita' tad-Djar għall-perijodu 15 ta' Lulju 1999 sal-15 ta' Ottubru 2000.
TOROQ - LINK ROAD - GŻIRA

21436. L-ONOR. ADRIAN VASSALLO  staqsa lill-Ministru għall-Ambjent: Jista' l-Ministru jgħid jekk il-gvern huwiex qed jikkonsidra illi parti mil-link road tal-Gżira bejn Regional Road u x-Xatt tal-Gżira hijiex se tkun tikkonsisti minn tunnel ukoll u jekk fl-affermattiv, jista' jpoġġi fuq il-Mejda tal-Kamra pjanta ta' kif se jsir l-iżvilupp msemmi?
  ONOR. FRANCIS ZAMMIT DIMECH:  Nitlob lill-Onorevoli Interpellant jirreferi l-mistoqsija tiegħu lill-Ministru konċernat.
XIRI TA' PROPRJETA'

21437. L-ONOR. ADRIAN VASSALLO  staqsa lill-Ministru tal-Finanzi: Jista' l-Ministru jgħid kemm xtraw proprjeta' barranin ġo Malta din is-sena u kemm fis-sentejn ta' qabel?
  ONOR. JOHN DALLI:  Ngħarraf lill-Onorevoli Interpellant li mija u ħamsa u ħamsin (155) permess ingħataw taħt l-Att dwar l-Akkwist ta' Proprjeta' Immobbli Minn Persuni Mhux Residenti (Kap 246) biex persuni li mhumiex residenti f'Malta ikunu jistgħu jakkwistaw proprjeta' immobbli f'Malta matul l-1998;  mitejn u dsatax (219) permess inħarġu matul l-1999 u mitejn u tnejn u sittin (262) permess ingħataw minn Jannar 2000 sal-aħħar ta' Ottubru, 2000.

VETTURI - SKRAPPJAR

21439. L-ONOR. ADRIAN VASSALLO  staqsa lill-Ministru għat-Trasport u Komunikazzjoni: Jista' l-Ministru jgħid kemm kien l-ammont ta' karozzi jew vetturi li ġew skrappjati din is-sena?  Kemm kien in-numru fis-sentejn ta' qabel?
  ONOR. ĊENSU GALEA:  Jien infurmat li minn l-1 ta' Jannar 2000 sa l-31 ta' Ottubru 2000 ġew skrappjati 3,535 vettura.  Fis-sena 1998 u fis-sena 1999 ġew skrappjati 3,599 u 4,014 vettura rispettivament.
HOUSING - PREZZIJIET

21446. L-ONOR. ADRIAN VASSALLO  staqsa lill-Viċi Prim Ministru u Ministru għall-Politika Soċjali: Jista' l-Viċi Prim Ministru jgħid għaliex il-persuna li d-dettalji tagħha qed jintbagħtu separatament u li applikat biex tixtri id-dar tagħha mingħand il-gvern fil-bidu ta' din is-sena ma nħadmiliex il-prezz fuq is-sistema  meta applikat imma nħadmet bis-sistema l-ġdida?Il-prezz li ġie stmat mill-perit huwa eċċessiv meta id-dar ġiet stmata aktar minn Lm 50,000?
ONOR. LAWRENCE GONZI:  Ninsab infurmat li fil-fatt il-prezz tal-fond indikat mill-Onor. Interpellant inħadem fuq is-sistema ta' meta saret l-applikazzjoni, jiġifieri taħt Skema 6.
PULIZIJA - EXTRA DUTY ON PAYMENT

21449. L-ONOR. ADRIAN VASSALLO  staqsa lill-Ministru ta' l-Intern: Jista' l-Ministru jgħid kemm kienet in-nefqa għal extra duty on payment lill-pulizija din is-sena?

Kif jipparaguna ma' dak tas-sentejn ta' qabel?
  ONOR. TONIO BORG:  Ninsab infurmat illi matul din is-sena, sa l-aħħar ta` Novembru, membri tal-Korp tal-Pulizija ser ikunu tħallsu is-somma ta` Lm707,903.95 ta` extra duty maħdum fuq talba ta` terzi.  Matul l-1998 dan il-ħlas kien ta` Lm784,821.19 u fl-1999 kien ta` Lm749,259.63.
ĊENTRU TAS-SAĦĦA - SIRINGI

21452. L-ONOR. ADRIAN VASSALLO  staqsa lill-Ministru tas-Saħħa: Jista' l-Ministru jgħid kemm tqassmu siringi b'xejn miċ-ċentru tas-saħħa bejn Jannar u Ottubru ta' din is-sena? Kemm tqassmu lill-pażjenti diabetiċi u kemm lil min jieħu  d-droga? Kemm kienet ammontat fis-sentejn ta' qabel?
  ONOR. LOUIS DEGUARA:  Għall-ewwel parti tal-mistoqsija nirreferi l-Onor. Interpellant għal mistoqsija parlamentari numru 20802.

Fl-istess perjodu ingħataw 183,650 siringa mill-ispiżeriji taċ-Ċentri tas-Saħħa lill-pazjenti li jsofru mid-dijabete.  Il-figuri għas-sentejn ta` qabel kienu hekk (minn Jannar sa Diċembru).

	
	Pazjenti li jsofru mill-vizzju tad-droga
	Dijabetiċi

	
	
	

	1999
	144,495
	213,894

	1998
	104,169
	140,805


SPTAR MONTE CARMELI - PAZJENTI

21459. L-ONOR. JOE CILIA  staqsa lill-Ministru tas-Saħħa:   Jista' l-Ministru jgħid għaliex fl-Isptar Monte Carmeli lill-pazjenti qed jingħatawlhom kutri ferm inferjuri u ta' kwalita' ħażina, fis-sens li tant ilhom jintużaw li saru rqaq daqs il-lożor u flok qed tintuża kutra waħda jkun hemm bżonn ta' tnejn jew aktar bi spiża akbar għas-swali?
  ONOR. LOUIS DEGUARA:  Infurmat li l-Management ta` l-Isptar għamel kuntatt ma diversi swali u ma nstabx li hemm xi problema dwar kutri li jinstabu f'kundizzjoni ħażina.

Il-proċedura użata hi li meta dawn il-kutri jkunu qed jinħaslu fil-Laundry, jiġu magħżula biex dawk li huma f'kundizzjoni ħażina jiġu mwarrba u mibdula ma oħrajn ġodda. 

Jekk l-Onor. Interpellant jaf b'xi każ nitolbu jinfurmani bih.
BUDGET

21465. L-ONOR. JOE CILIA  staqsa lill-Ministru tal-Finanzi:  B'riferenza għad-diskors tal-budget, jista' l-Ministru jgħid kif sejjer jikkontrolla n-nefqa tal-gvern fuq l-overtime?  Se jsiru laqgħat u joħorġu linji ta' gwidi dwar kif għandu jiġi approvat l-overtime?
  ONOR. JOHN DALLI:  Ngħarraf lill-Onorevoli Interpellant li bħala parti mill-proċess ta' kontroll fuq in-nefqa Pubblika, il-Ministeru tal-Finanzi, fir-riġward tal-overtime ħareġ ċirkulari, aktar kmieni din is-sena, fejn antiċpa l-arranġament li se jiġu fis-seħħ fl-1 ta' Jannar li ġej kif se jingħad:

1. li l-allokazzjoni ta' flus għall-ħlas ta'overtime se tkun iffriżata fuq il-livell ta' l-allokazzjoni orġinarjament approvata (i.e. mhux riveduta) għas-sena 2000;

2. li mhux se jkunu permessi trasferimenti ta' ammonti oħra ta'flus minn allokazzjonijiet oħra (virements) ħlief f'ċirkustanzi speċjali, per eżempju, nuqqas ta' staff, u dan wara l-awtorita' bil-miktub, mill-Finanzi;

3. li, bħala miżura pro-attiva u bħala inċentiv għall-Ministeri u d-Dipartimenti li jnaqqsu l-infiq fuq l-overtime, 50% ta' l-ammont allokat għall-overtime li jibqa' bla minfuq se jerġa jkun allokat mill-ġdid s-sena ta' wara lill-istess Ministeru/Departiment għall-użu ta' provvedimenti oħra  basta dawn ikunu nfiq speċjali u ta' darba biss u approvati mill-Finanzi;

4. li l-approvazzjoni ta' overtime mis-Segretarju Permanenti fil-Ministeru se titħaddem f'sistema struturata. Din l-approvazzjoni ma tkunx għal aktar minn tliet xhur u tkun marbuta' ma' biċċiet 'ad hoc' b'miri specifiċi. L-awtorita' tas-Segretarju Permanenti ma tkunx delegata lill-ebda uffiċċjal ieħor fil-Ministeru. It-talba għall-ħdim ta'overtime issir fuq applikazzjoni mfassla għal dan il-għan u annessa mill-Finanzi flimkien maċ-cirku;ari msemmija;

5 li ebda uffiċċjal pubbliku mhu se jitħalla jaħdem l-overtime f'Ministeru jew f'Dipartiment ieħor li mhux toegħu;

6. li overtime minn uffiċċjal pubbliċi fi grad 7 u grad ekwivalenti mhux permessibli u li r-rata tal-ħlas tal-overtime tibqa' marbuta mal-paga fuq skala 10.
KUNSILLI LOKALI - KUNSILLIERA

21467. L-ONOR. JOE CILIA  staqsa lill-Ministru tal-Ġustizzja u Gvern Lokali:   Jista' l-Ministru jgħid kemm-il kunsilliera rriżenjaw matul din is-sena?  Mil-liema lokalita' kienu?
  ONOR. AUSTIN GATT:  Matul din is-sena irriżenjaw tmien (8) kunsillieri - wieħed minn kull lokalita` imsemmija hawn taht:

Bormla, Fgura, Isla, Xaghra, Xewkija, Zebbug , Zebbug (Ghawdex) u Msida.
SAĦĦA - ĦADDIEMA

21468. L-ONOR. JOE CILIA  staqsa lill-Ministru tas-Saħħa:   Jista' l-Ministru jgħid kemm hemm ħaddiema fid-Diviżjoni tas-Saħħa li jieħdu xi forma ta' allowance fissa?  Għal-liema raġuni jieħu din l-allowance u kemm jieħu f'termini ta' flus ta' din l-allowance?
  ONOR. LOUIS DEGUARA:  L-informazzjoni mitluba mill-Onor. Interpellant qed tinġabar u tingħata risposta f'xi seduta oħra.
SAĦĦA - ĦADDIEMA - PASSI DIXXIPLINARJI

21470. L-ONOR. JOE CILIA  staqsa lill-Ministru tas-Saħħa:   Jista' l-Ministru jgħid kemm ittieħdu passi dixxiplinarji matul din is-sena u s-sena l-oħra kontra l-ħaddiema li jaħdmu fid-Diviżjoni tas-Saħħa?  Liema gradi jokkupaw l-imsemmija ħaddiema?  X'tip ta' passi dixxiplinarji ttieħdu?
  ONOR. LOUIS DEGUARA:  Infurmat li n-numru ta` passi dixxiplinarji li 'ttieħdu matul is-snin 1999-2000 kontra ħaddiema li jaħdmu fid-Diviżjoni tas-Saħħa huwa kif ġej:

SENA 1999

	Gradi
	Misjuba Ħatja
	Mhux Ħatja
	Mwissija
	Mmultati
	Total

	
	
	
	
	
	

	Tobba
	33
	4
	30
	3
	37

	Infermiera u Qwiebel
	20
	20
	18
	2
	40

	Paramediċi
	11
	4
	7
	4
	15

	Klerikali
	6
	1
	6
	-
	7

	Sigurta`
	18
	15
	15
	3
	33

	Industrijali
	15
	6
	6
	9
	21

	Health Assistants/Hospital Auxiliaries
	31
	9
	19
	12
	40

	TOTAL
	
	
	
	
	193


SENA 2000

	Gradi
	Misjuba Ħatja
	Mhux Ħatja
	Mwissija
	Mmultati
	Pendenti
	Total

	
	
	
	
	
	
	

	Tobba
	10
	8
	8
	2
	2
	20

	Infermiera u Qwiebel
	6
	35
	6
	-
	45
	86

	Paramediċi
	101
	6
	100
	1
	5
	112

	Klerikali
	109
	3
	109
	-
	3
	115

	Sigurta`
	31
	16
	29
	2
	10
	57

	Industrijali
	32
	16
	29
	3
	22
	70

	Health Assistants/

Hospital Auxiliaries
	29
	55
	23
	6
	13
	97

	TOTAL
	
	
	
	
	
	557


SAĦĦA - IMPJEGATI KAŻWALI

21473. L-ONOR. JOE CILIA  staqsa lill-Ministru tas-Saħħa:   Jista' l-Ministru jgħid kemm bdew jaħdmu mpjegati fuq bażi casual fid-Diviżjoni tas-Saħħa fl-FMS matul is-sena 1999 u din is-sena?  Xi gradi kienu jokkupaw dawn il-ħaddiema?  Kemm minnhom inqalbu fuq bażi permanenti mal-gvern?
  ONOR. LOUIS DEGUARA:  L-informazzjoni dwar nies li bdew jaħdmu fuq bażi każwali fid-Diviżjoni tas-Saħħa fl-1999 u din is-sena hija kif ġej:

1999

	
	Bdew jaħdmu fuq bażi  każwali
	Inqalbu fuq bażi permanenti

	Enrolled Nurse
	      30
	24

	Health Inspector
	6
	6

	House Surgeon (Dentistry)
	8
	8

	Medical Laboratory Technologist
	16
	15

	Pharmacist
	1
	1

	Physiotherapist
	2
	2

	Radiographer
	2
	2

	Speech Therapist
	15
	15

	Staff Nurse
	60
	2

	Occupational Therapist
	1
	-


2000

	
	   Bdew jaħdmu fuq bażi każwali
	Inqalbu fuq bażi permanenti

	Enrolled Nurse
	48
	            -

	Health Inspector
	6
	             -

	Medical Officer
	1
	             -

	Midwife
	18
	             -    

	Pharmacist
	16
	             -

	Physiotherapist
	10
	             -

	Speech Therapist
	1
	             -

	Pharmacy Technician
	2
	             -

	Radiographer
	6
	             -

	Staff Nurse
	43
	             -


Dwar l-impjegati li għadhom ma nqalbux fuq bażi permanenti, s-sejħiet għall-applikazzjonijiet qed jiġu pproċessati mill-Kummissjoni dwar is-servizz Pubbliku ħlief fil-każ tal-Medical Officer.

Fil-każ ta' l-F.M.S., ma ġie mpjegat ħadd fuq bażi casual matul is-sena 1999 u din is-sena.
CANBERRA - KUMMISSJONI GĦOLJA

21488. L-ONOR. JOSEPH CUSCHIERI  staqsa lill-Ministru għall-Affarijiet Barranin:   Jista' l-Ministru jgħid kemm inxtrat id-dar il-ġdida fis-subborg O'Malley li qed tintuża bħala Kummissjoni Għolja f'Canberra l-Awstralja?

  Jista' jgħid kemm intnefqu flus biex din id-dar ġiet refurbished u rranġata minn dar privata għal uffiċċju?

  Jista' jgħid min kienu u kemm qamet b'kollox l-ispiża tal-perit u dawk li marru miegħu lejn Canberra biex jeżaminaw din id-dar li nxtrat?
  ONOR. JOE BORG:  Id-dar il-ġdida li nxtrat mill-Gvern Malti swiet Lm231,016.  Dan il-bini qed jintuża kemm bħala Kanċellerija fil-sular t'isfel kif ukoll bħala residenza tad-Deputat Kummissarju fis-sular ta' fuq.

In-nefqa biex dan il-post ġie refurbished qamet Lm12,675.

In-nefqa tal-Perit u l-Uffiċċjal Għoli tal-Finanzi li żaru l-Awstralja biex jeżaminaw id-dar li nxtrat qamet Lm4,432.98.
CANBERRA - AMBAXXATA MALTIJA

21489. L-ONOR. JOSEPH CUSCHIERI  staqsa lill-Ministru għall-Affarijiet Barranin:   Jista' l-Ministru jgħid kemm inxtraw karozzi duty free mill-uffiċjali Maltin ta' l-Ambaxxata Maltija f'Canberra f'dawn l-aħħar ħames snin u min xtrahom?

  Jista' jgħid kemm għandu karozzi tiegħu l-Gvern Malti f'Canberra u min jagħmel użu minnhom?
  ONOR. JOE BORG:  Fl-aħħar ħames snin (1995 - 2000) erba' uffiċċjali Maltin ta' l-Kummissjoni Maltija f'Canberra msemmija hawn xtraw minn flushom karozza għall-użu tagħhom:

Raymond Xerri

George Busuttil

Gioconda Mifsud

Charles Herrera

Bħala uffiċċjali diplomatiċi huma kienu ntitolati jixtru l-karozza bla dazju.  Il-Kummissjoni Għolja f'Canberra għandha żewġ karozzi jiġifieri Volvo 370 li hija l-karozza uffiċċjali li tintuża mill-Kummissarju Għoli w oħra Daihatsu Charade li nxtrat madwar għaxar snin ilu li tintuża mill-membri tal-Kummissjoni w għal ħtiġijiet ta' kuljum tal-Kummissjoni.
EDUKAZZJONI - TARIFFI

21495. L-ONOR. LEO BRINCAT  staqsa lill-Ministru ta' l-Edukazzjoni:  Jista' l-Ministru jgħid x'kien it-tibdil fit-tariffi relatati mal-ministeru tiegħu u/jew xi korporazzjoni li taqa' taħt ir-responsabbilta' tiegħu, li seħħew matul din il-leġislatura?

  Jekk iva, liema kienu u x'tibdiliet saru?
  ONOR. LOUIS GALEA:  Informat li ma tirriżultalniex li qatt saritilna "id-domanda preċedenti".  Napprezza li nirċievi l-Mistoqsija fit-termini propriji tagħha.
FINANZI - TARIFFI

21496. L-ONOR. LEO BRINCAT  staqsa lill-Ministru tal-Finanzi:  Jista' l-Ministru jwieġeb id-domanda preċedenti tiegħi dwar tibdil fit-tariffi relatati mal-ministeru tiegħu u/jew xi korporazzjoni li taqa' taħt ir-responsabbilta' tiegħu, li seħħew matul din il-leġislatura?

  Jekk iva, liema kienu u x'tibdiliet saru?
  ONOR. JOHN DALLI:  Ngħarraf lill-Onorevoli Interpellant li m'għandi xejn x'inżid mar-risposti li tajt fil-mistoqsiji parlamentari numru 19491 f'seduta 379 u 19855 f'seduta 416 rispettivament.
AMBJENT - TARIFFI

21497. L-ONOR. LEO BRINCAT  staqsa lill-Ministru għall-Ambjent:  Jista' l-Ministru jwieġeb id-domanda preċedenti tiegħi dwar tibdil fit-tariffi relatati mal-ministeru tiegħu u/jew xi korporazzjoni li taqa' taħt ir-responsabbilta' tiegħu, li seħħew matul din il-leġislatura?

  Jekk iva, liema kienu u x'tibdiliet saru?
  ONOR. FRANCIS ZAMMIT DIMECH:  Nirreferi l-Onorevoli Interpellant għat-tweġiba li tajt għall-Mistoqsija Parlamentari numru 19492 (Seduta 379).
TURIŻMU - TARIFFI

21498. L-ONOR. LEO BRINCAT  staqsa lill-Ministru tat-Turiżmu:  Jista' l-Ministru jgħid x'kien it-tibdil fit-tariffi relatati mal-ministeru tiegħu u/jew xi korporazzjoni li taqa' taħt ir-responsabbilta' tiegħu, li seħħew matul din il-leġislatura?

  Jekk iva, liema kienu u x'tibdiliet saru?
  ONOR. MICHAEL REFALO:  Il-Ministeru tat-Turiżmu ma jimponix tariffi.  Jekk l-Onor. Interpellant qed jirreferi għall-ammonti dwar ħlas ta’ liċenzi dawn baqgħu li kienu.  Hekk ukoll ħlief għal fejn għandu x’jaqsam mat-Timeshare, il-kontribuzzjonijiet lill-Awtorita’ tat-Turiżmu.

GĦAWDEX - TARIFFI

21499. L-ONOR. LEO BRINCAT  staqsa lill-Ministru għal Għawdex:  Tista' l-Ministru tgħid x'kien it-tibdil fit-tariffi relatati mal-ministeru tagħha u/jew xi korporazzjoni li taqa' taħt ir-responsabbilta' tagħha, li seħħew matul din il-leġislatura?

  Jekk iva, liema kienu u x'tibdiliet saru?
  ONOR. GIOVANNA DEBONO:  Jiena nfurmata li ma kien hemm l­ebda tibdil fit­tariffi relatati mal­Ministeru għal Għawdex.
MINISTRI/SEGRETARJI PARLAMENTARI - FRINGE BENEFITS

21500. L-ONOR. GAVIN GULIA  staqsa lill-Ministru tal-Finanzi: Jista' l-Ministru jgħid, in kwantu għall-miżura ta' taxxa fuq il-fringe benefits imħabbra fl-aħħar budget, il-Ministri u s-Segretarji Parlamentari u s-Segretarji Permanenti hux se jiġu ntaxxati bl-istess mod għall-fringes li jgawdu għall-użu ta' vettura governattiva u perks oħrajn li jiġu mal-kariga?
  ONOR. JOHN DALLI:  Ngħarraf lill- Onorevoli Interpellant li fid-dokument li tpogga fuq il-Mejda tal-Kamra dwar il-Fringe Benefits hemm indikat liema tip ta’ taxpayers, u taht liema kundizzjonijiet, huma ezentati minn xi hlas ta’ taxxa fuq xi forma ta’ Fringe Benefits.
PULIZIJA - SICK LEAVE

21501. L-ONOR. GAVIN GULIA  staqsa lill-Ministru ta' l-Intern: Jista' l-Ministru jagħti l-ismijiet tal-persuni kollha li fil-perjodu ta' bejn it-8 ta' Novembru 2000 sal-lum applikaw għas-sick leave u bagħtu ċertifikat mediku lid-Dipartiment tal-M.I. fid-Depot?

Jista' l-Ministru jgħid, għal kull persuna, l-ġurnata meta reġgħet daħlet għax-xogħol?
  ONOR. TONIO BORG:  Ma nħossx li dettalji personali ta` din in-natura għandhom ikunu ppublikati.
BOMB HOAXES

21502. L-ONOR. GAVIN GULIA  staqsa lill-Ministru tal-Ġustizzja u Gvern Lokali: Jista' l-Ministru jgħid x'investigazzjonijiet qegħdin jinżammu jekk hemm, fil-każ tal-bomb hoaxes kontinwi li qegħdin isiru fil-bini tal-Qrati tal-Ġustizzja u li qegħdin kważi kuljum iħarbtu x-xogħol u l-kawżi minħabba l-ordnijiet ta' evakwazzjoni?
  ONOR. AUSTIN GATT:  Nirreferi lill-Onorevoli Interpellant ghar-risposta li nghatat għall-mistoqsija parlamentari  nru 18480  f' seduta 356 .
IMPJIEGI

21503. L-ONOR. HELENA DALLI  staqsiet lill-Viċi Prim Ministru u Ministru għall-Politika Soċjali: Jista' l-Viċi Prim Ministru jgħid kemm hemm ħaddiema jaħdmu temporanjament billi qed jaħdmu minflok ħaddiema li qegħdin jagħmlu użu minn miżuri bħal parental leave, responsibility break, career break, study leave, etc.?  Jista' jgħid f'dawn il-każi fejn dawn il-ħaddiema fuq leave twil ma jitħallsux,  jekk dawn għadhomx mal-lista ta' l-employed flimkien ma' dawk li temporanjament ħadulhom posthom?
  ONOR. LAWRENCE GONZI:  Nitlob lill-Onor. Interpellanti tirreferi l-Mistoqsija taghha lill-Prim Ministru.
DJAR - JOINT OFFICE

21528. L-ONOR. MICHAEL BONNICI  staqsa lill-Ministru ta' l-Intern: Jista’ l-Ministru jwieġeb il-mistoqsija parlamentari nru. 21347 li oriġinarjament kienet saret lill-Viċi Prim Ministru u Ministru għall-Politika Soċjali u li issa ġiet riferuta lilek u ċioe’:  jista' jgħid jekk hemmx xi ħsieb li fi żmien qasir terġa'  toħroġ skema oħra sabiex dawk li għandhom djar taħt il-kontroll tal-Joint Office b'ċens temporanju dan jiġi mifdi permezz ta' kuntratt mal-Joint Office?
  ONOR. TONIO BORG:  Jien infurmat li l-Uffiċċju Konġunt qiegħed jaħdem fuq skema ġdida sabiex dawk li jħallsu ċens temporanju fl-istess Uffiċċju jkunu jistgħu jifduh.
ENEMALTA - SUSSIDJI

21529. L-ONOR. RITA LAW  staqsiet lill-Ministru għas-Servizzi Ekonomiċi: Jista' l-Ministru jgħid fiex waslet id-diskussjoni bejn il-Bord tad-Diretturi tal-Korporazzjoni Enemalta fuq is-sussidju għal dawk li jarmaw it-toroq matul il-festi tal-Milied?

Jaħseb se jingħata sussidju ieħor? Jekk iva, lil min?
  ONOR. JOSEF BONNICI:  Jiena nfurmat li l-Bord tad-Diretturi tal-Korporazzjoni, iddeċieda li din is-sena ma jingħata ebda sussudju lil dawk li matul il-festi tal-Milied jarmaw it-toroq.
AIR MALTA - TITJIERA NRU. KM725

21539. L-ONOR. GAVIN GULIA  staqsa lill-Ministru għas-Servizzi Ekonomiċi: Jista' l-Ministru jpoġġi fuq il-Mejda tal-Kamra, l-ismijiet tal-passiġġiera kollha li mbarkaw fuq il-linja ta' l-ajru Air Malta limitatament għat-titjiera numru KM725 minn Casablanca (Marokk) għal Malta fix-xhur ta' Settembru, Ottubru u Novembru 2000?
  ONOR. JOSEF BONNICI:  L-informazzjoni li qed jitlob l-Onorevoli Interpellant hija ta' natura kunfidenzjali u għaldaqstant ma narax raġuni għaliex din għandha ssir pubblika.
SPIŻERIJI ĠODDA

21540. L-ONOR. MARIO GALEA  staqsa lill-Ministru tas-Saħħa: Jista' l-Ministru jgħid x'inhi l-kwota ta' spiżeriji ġodda li jistgħu jinfetħu skond il-popolazzjoni tal-lokalita'?

Kemm hemm applikazzjonijiet pendenti għall-spiżeriji ġodda f'Malta u Għawdex?

Qed jinħargu liċenżji għall-spiżeriji ġodda? Jekk ir-risposta hi fl-affermattiv, kemm ħarġu liċenżji ġodda għall-spiżeriji ġodda tul l-1998, 1999, 2000 u fejn ħarġu?

Jekk ir-risposta hi fin-negattiv, għaliex ma ħarġux liċenzji għal-spiżeriji ġodda, l-anqas fejn inqabżet il-kwota stabbilita?
  ONOR. LOUIS DEGUARA:  B'referenza għall-mistoqsija parlamentari numru 21540, nixtieq ninforma lill-Onor. Interpellant li permezz ta` l-Avviż Legali 117 ta` l-1996, il-ħruġ ta` permessi għal spiżeriji ġodda kien ġie liberalizzat.  Għalhekk, kif teżisti l-liġi llum, ma hemmx kwota għal spiżeriji ġodda li jistgħu jinfetħu.

Bħalissa hawn 298 l-applikazzjoni pendenti għal spiżeriji ġodda.

Teżisti friża amministrattiva għall-ħruġ ta` permessi ġodda, għalkemm jeżistu każi speċifiċi fejn ħruġ ta` liċenzji xorta jistgħu jiġu kkunsidrati.  Għalkemm fl-1998 ma ħarġu l-ebda liċenzji, fl-1999 inħarġu permessi għal żewġ spiżeriji ġodda, waħda l-Imtarfa u l-oħra l-Gżira (spiżerija għall-użu veterinarju), waqt li fl-2000 ħareġ permess wieħed, ġewwa l-Qala, Għawdex.
LIBERALIZAZZJONI TA' L-ISPIŻERIJI

21541. L-ONOR. MARIO GALEA  staqsa lill-Ministru tas-Saħħa: Jista' l-Ministru jgħid x'inhi l-politika tal-Gvern preżenti rigward il-liberalizzazzjoni ta' l-ispiżeriji?

Għaddejjin diskussjonijiet mal-Kmara ta' l-Ispiżjara dwar dan u jekk iva, hemm xi target date meta l-Gvern bi ħsiebu jieħu deċiżjoni finali?
  ONOR. LOUIS DEGUARA:  B'referenza għall-mistoqsija parlamentari numru 21541, nixtieq ninforma lill-Onor. Interpellant li peress li għadhom għaddejjin d-deliberazzjonijiet fuq ir-rapport sottomess, għadu mhux previst xi target date biex tittieħed deċiżjoni finali.
DJAR - TENDERS

21542. L-ONOR. JOSEPH M. SAMMUT  staqsa lill-Viċi Prim Ministru u Ministru għall-Politika Soċjali: Jista' l-Ministru jinvestiga u jara jekk hux il-każ ta'  konflitt ta' interess dwar il-mod li bih qegħdin jiġi allokati t-tenders tad-Dipartiment tat-Tiswija u Bini tad-Djar meħud in konsiderazzjoni l-legami bejn impjegati fi ħdan l-istess dipartiment u l-kuntratturi?
   ONOR. LAWRENCE GONZI: Jidher li l-Onor. Interpellant qiegħed jirriferi għall-fatt li wieħed mill-kuntratturi li qiegħed jieħu kuntratti mad-Dipartiment tal-Bini u Tiswija ta' Djar jiġi minn wieħed mill-impjegati tad-Dipartiment.  Kif diġa' kelli okkażjoni inwieġeb għal mistoqsija simili aktar kmieni din is-sena, l-impjegat in kwestjoni mhuwiex involut la fil-proċess ta' l-adġudikazzjoni tat-tenders u anqas fis-superviżjoni jew kejl ta' xogħol.  Għalhekk il-kwestjoni ta' konflitt ta' interess ma tirriżultax.

SPTAR ĠENERALI - KOK

21546. L-ONOR. ANTON REFALO  staqsa lill-Ministru għal Għawdex: Tista' l-Ministru tgħid meta se ssir it-tieni parti ta' l-intervista għall-post ta' kok fl-Isptar Ġenerali t'Għawdex meta l-ewwel parti ta' l-istess intervista kienet saret madwar sena ilu?
  ONOR. GIOVANNA DEBONO:  Ninsab infurmata li wara li saret l-ewwel parti ta’ l-intervista għall-post ta’ kok fl-Isptar Ġenerali ta’ Għawdex irriżulta li c-chairman ma kienx f’pożizzjoni li jiffirma l-formola PSC N.6 peress li kien koordinatur u għalliem f'istituzzjoni ta' taħriġ fejn wieħed mill­applikanti kien tħarreġ.  Wara li saru l-proċeduri neċessarji mal-Kummisjoni dwar is-Servizz Pubbliku, reġa’ inħatar bord ġdid li ser jerġa jagħmel l-intervisti mill-ġdid fil-ġranet li ġejjin.
SPTAR ĠENERALI, GĦAWDEX - APPLIKAZZJONIJET

21547. L-ONOR. ANTON REFALO  staqsa lill-Ministru għal Għawdex: Tista' l-Ministru tgħid għal liema postijiet vakanti fl-Isptar Ġenerali t'Għawdex ħarġu sejħiet għal applikazzjonijiet mill-1 ta' Jannar,  1999 sa l-aħħar ta' Ottubru,  2000?

Kemm kien kemm applikanti u min minnhom intgħażel/u biex jimla' dawn il-postijet?
ONOR. GIOVANNA DEBONO:  Ninsab infurmata li l-informazzjoni mitluba mill-Onor. Interpellant hija skond il-lista annessa.

	Sejhiet ghall-Postijiet Vakanti
	
	
	

	fl-Isptar Generali ta' Ghawdex bejn
	Postijiet
	Numru ta'
	Min

	1ta' Jan 1999 sa l-ahhar ta' Ott 2000.
	Vakanti
	Applikanti
	Intaghzel

	
	
	
	

	Ambulance Driver (Group IV)
	3
	5
	Anthony Formosa

	
	
	
	Joseph Borg

	
	
	
	

	Senior Pharmacist
	1
	2
	Giovanna sive Joanne Cini

	
	
	
	

	Assistant Foreman (Cleaning Section)
	1
	11
	ghadhom ma ntghazlux

	
	
	
	

	Engineer (Electrical) or Junior Engineer
	1
	2
	hadd mill-applikanti ma mar

	(Electrical)
	
	
	ghall-intervista

	
	
	
	

	Consultant Pathologist
	1
	Hadd ma
	

	
	
	applika
	

	
	
	
	

	Senior Registrar (Radiology) harget fit-23.3.99
	1
	Hadd ma
	

	
	
	applika
	

	
	
	
	

	Senior Registrar (Radiology) harget fit-13.8.99
	1
	Hadd ma
	

	
	
	applika
	

	
	
	
	

	Senior Registrar (Radiology) harget fl-1.2.00
	1
	Hadd ma
	

	
	
	applika
	

	
	
	
	

	Senior Registrar (Anaesthesia) harget fis-19.2.99
	1
	Hadd ma
	

	
	
	applika
	

	
	
	
	

	Senior Registrar (Anaesthesia) harget fit-13.8.99
	1
	Hadd ma
	

	
	
	applika
	

	
	
	
	

	Senior Registrar (Anaesthesia) harget fit-22.2.00
	1
	Hadd ma
	

	
	
	applika
	

	
	
	
	

	Cook
	1
	6
	ghadhom ma ntghazlux

	
	
	
	

	Senior Registrar (Paediatrics)
	1
	4
	Dr Simon Mifsud

	
	
	
	

	Chaplain 
	1
	1
	Fr Anthony Zammit

	
	
	
	

	Motor Transport Driver
	2
	7
	Mr Noel Curmi

	
	
	
	Mr Teddy Spiteri

	
	
	
	

	Supervisor
	4
	44
	Saviour Borg

	
	
	
	Horace Vella (ma accettax)

	
	
	
	Carmel Theuma (ma accettax)

	
	
	
	Eucharist Mintoff (ma accettax)

	
	
	
	

	Pharmacist
	1
	
	L-applikazzjonijiet ghadhom

	
	
	
	qeghdin jintlaqghu.

	
	
	
	

	Post-Mortem and Mortuary Attendant
	1
	2
	Loreto Debattista

	
	
	
	

	Assistant Foreman (Garage)
	1
	9
	Ghadhomn ma ntghazlux

	
	
	
	

	Engineer (Electrical) or Junior Engineer 
	1
	3
	ghadhom ma ntghazlux

	(Electrical)
	
	
	

	
	
	
	

	Manager Nursing Services
	1
	1
	l-applikant ma kienx eligibbli


IMPJEGATI GOVERNATTIVI - SICK LEAVE

21548. L-ONOR. ANTON REFALO  staqsa lill-Ministru għal Għawdex: Tista' l-Ministru tgħid kemm-il darba kien verifikat is-sick leave ta' l-impjegati governattivi Għawdxin f'kull uffiċċju jew sezzjoni li jaqa' taħt id-dekasteru tagħha mill-1997 sa l-aħħar t'Ottubru 2000?
 ONOR. GIOVANNA DEBONO:  L-informazzjoni għad qed tinġabar u risposta tingħata f'xi seduta oħra.

MINISTERU GĦAL GĦAWDEX - VOTI KAPITALI

21550. L-ONOR. ANTON REFALO  staqsa lill-Ministru għal Għawdex: Tista' l-Ministru tgħid kif u kemm intefqu flus sa l-aħħar t'Ottubru 2000 mill-voti kapitali ta' kull sezzjoni li taqa' taħt id-dekasteru tagħha? Kemm kienu l-ammonti vvutati f'kull vot?
ONOR. GIOVANNA DEBONO:  Jiena nfurmata li sa l­aħħar t'Ottubru 2000 intefaq l­ammont ta' Lm961,009 mill­vot kapitali tal­Ministeru għal Għawdex, skond il­lista annessa fuq wara tad-debate.
GĦAWDEX - COMPUTERS/APPARAT ELETTRONIKU

21555. L-ONOR. ANTON REFALO  staqsa lill-Ministru għal Għawdex:   Tista' l-Ministru tgħid x'kienet in-nefqa f'computers u apparat elettroniku ieħor f'kull skola governattiva f'Għawdex?
  ONOR. GIOVANNA DEBONO:  L­informazzjoni għadha qed tinġabar u r­risposta tingħata f'xi seduta oħra.
GĦAWDEX - APPARTAMENTI

21556. L-ONOR. ANTON REFALO  staqsa lill-Ministru għal Għawdex:  Tista' l-Ministru tgħid kemm-il talba għal tiswijiet f'apparatamenti tal-gvern f'Għawdex saret quddiem l-uffiċċju tal-housing f'Għawdex mill-5 ta' Settembru, 1998 sa l-aħħar ta' Ottubru, 2000?   Kemm minnhom ġew attwati?
  ONOR. GIOVANNA DEBONO:  Ninsab infurmata li l­Uffiċċju għall­Akkomodazzjoni Soċjali ta' Għawdex għandu żewġ ħaddiema assenjati x­xogħol ta' tiswija u manutenzjoni fl­appartamenti msemmija.  Għaldaqstant, ħafna xogħol issir mill­ewwel.  Id­Direttur tal­Customer Services bħalissa għandu 10 talbiet li għadhom pendenti. 
IMPJIEGI - ĦADDIEMA GĦAWDXIN

21558. L-ONOR. CARMELO BORG  staqsa lill-Viċi Prim Ministru u Ministru għall-Politika Soċjali: Jista' l-Viċi Prim Ministru jgħid: (1) X'inhu n-numru ta' ħaddiema Għawdxin li qegħdin jaħdmu Malta?  (2)  X'inhu l-grad ta' dawn il-ħaddiema? (3)  F'liema dipartiment jew korporazzjoni qegħdin jaħdmu?  (4)  X'inhi d-date of appointment  tagħhom?  (5)  Min huma dawk il-ħaddiema?
  ONOR. LAWRENCE GONZI:  Nitlob lill-Onor. Interpellant jirreferi l-Mistoqsija tiegħu lill-Prim Ministru.

	CAPITAL EXPENDITURE for the month of October 2000
	
	
	
	

	
	
	
	
	

	Account Number
	Description
	
	Provision
	Expenditure up to end of October

	50 11 01 7330
	Information Technology - Infrastucture and application maintenance/support
	
	108,627
	108,627

	
	
	
	
	

	50 11 01 7331
	Information Technology - Work in progress and new investment
	
	41,373
	26,090

	
	
	
	
	

	50 11 01 7330/1
	Sub-total
	
	150,000
	134,717

	
	
	
	
	

	50 11 02 7110
	Construction of factories
	
	55,000
	0

	
	
	
	
	

	50 11 03 7510
	Investment incentives
	
	45,000
	0

	
	
	
	
	

	50 11 04 7140
	Extension and improvement of arable land
	
	5,000
	447

	
	
	
	
	

	50 11 05 7170
	Tree planting and site embellishment programme
	
	10,000
	2,787

	
	
	
	
	

	50 11 06 7210
	Assistance to co-operatives, farmers, fishermen and relocation of farms
	
	25,000
	5,017

	
	
	
	
	

	50 11 07 7130
	Farm Access Roads
	
	15,000
	14,825

	
	
	
	
	

	50 11 08 7210
	Improvements to buildings and to fishing facilities
	
	20,000
	6,852

	
	
	
	
	

	50 11 09 7130
	Construction/widening/upgrading of roads - contracts
	
	312,000
	163,385

	
	
	
	
	

	50 11 09 7131
	Construction/widening/upgrading of roads - labour
	
	63,000
	31,500

	
	
	
	
	

	50 11 09 7130/1
	Sub-total
	
	375,000
	194,885

	
	
	
	
	

	50 11 10 7130
	Hot Asphalt Programme
	
	375,000
	29,640

	
	
	
	
	

	50 11 11 7140
	Extension of the sewerage system - contracts
	
	142,000
	67,217

	
	
	
	
	

	50 11 11 7141
	Extension of the sewerage system - labour
	
	28,000
	14,000

	
	
	
	
	

	50 11 11 7140/1
	Sub-total
	
	170,000
	81,217

	
	
	
	
	

	50 11 12 7140
	Sewerage Plan
	
	400,000
	168,904

	
	
	
	
	

	50 11 13 7210
	Centralisation of Government Offices at ex-Victoria Hospital
	
	40,000
	34,957

	
	
	
	
	

	50 11 14 7210
	Improvement to touristic facilities
	
	40,000
	26,851

	
	
	
	
	

	50 11 15 7110
	Communal Centre for Gozo
	
	20,000
	0

	
	
	
	
	

	50 11 16 7350
	Equipment for schools
	
	40,000
	28,515

	
	
	
	
	

	50 11 17 7210
	Construction and maintenance works in schools
	
	145,000
	135,466

	
	
	
	
	

	50 11 18 7210
	Restoration and improvements to historical sites
	
	20,000
	13,530

	
	
	
	
	

	50 11 19 7350
	Construction works and equipment - Gozo general hospital
	
	100,000
	43,670

	
	
	
	
	

	50 11 20 7140
	Environment
	
	15,000
	13,820

	
	
	
	
	

	50 11 21 7140
	Solid Waste Mangement Transfer Station
	
	15,000
	4,690

	
	
	
	
	

	50 11 22 7160
	Housing Schemes
	
	15,000
	5,391

	
	
	
	
	

	50 11 23 7120
	Sports Facilities
	
	15,000
	14,828

	
	
	
	
	

	
	TOTALS
	
	2,110,000
	961,009



